
IL-ĦDAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

Laqgħa Nru. 48

L-Erbgħa, 24 ta’ Ottubru, 2012

Il-Kumitat iltaqa' fil-Palazz, il-Belt Valletta, fis-7:01 p.m.

MINUTI

Il-Minuti tal-Laqgħa Nru. 47 li saret fis-17 ta’ Lulju, 2012 ġew konfermati.

THE CHAIRMAN (Onor. Charles Mangion):  Nibda billi ninforma lill-Kumitat li għandna talba mingħand il-media sabiex jieħdu filmati fil-bidu ta’ din il-laqgħa.  Hawn qbil?  (Onor. Membri:  Iva)

Nitlob lill-membri tal-media jidħlu fil-Kamra tal-Kumitat sabiex jieħdu filmati tal-ewwel parti ta’ din il-laqgħa.

DISKUSSJONI DWAR IL-KIRJA TA’ ST. PHILIP’S HOSPITAL
THE CHAIRMAN:  L-aġenda tal-lejla titratta d-diskussjoni dwar il-kirja ta’ St. Philip’s Hospital u se nibda fuq nota pożittiva billi ngħid li meta ssottomettejt l-aġenda kif proposta għal-lum kien hemm qbil unanimu bejn il-Membri tal-Kumitat biex din il-laqgħa ssir.  Naħseb li s-suġġett tal-lejla kellu ċerta riżonanza fil-pajjiż u għalhekk fl-opinjoni tiegħi naħseb li huwa tajjeb li jkun hawn din id-diskussjoni f’dan il-Kumitat li skont l-Istanding Order li tirregolah għandu r-responsabilità li jifli n-nefqa li jkun qed jagħmel il-Gvern. 

Bħalma għamilna f’laqgħat oħra, il-Membri kollha se jingħatalhom equal time għall-mistoqsijiet li jkunu jridu jagħmlu.  Kienet proċedura li ħadmet f’diskussjonijiet oħra bħal dawn li kellna fil-passat u l-ħsieb tiegħi huwa li nadottaw l-istess proċedura.   Għaldaqstant nibda billi nistieden lill-Awditur Ġenerali sabiex jingħaqad magħna fuq il-mejda.

Is-Sur Anthony C. Mifsud ħa postu madwar il-Mejda.

THE CHAIRMAN:  Nistieden ukoll lill-uffiċjali min-naħa tal-Ministeru tal-Finanzi u min-naħa tal-Ministeru tas-Saħħa sabiex ukoll jingħaqdu magħna fuq il-mejda.

Is-Sur Alfred Camilleri, Segretarju Permanenti fil-Ministeru tal-Finanzi, l-Ekonomija u Investiment, it-Tabib Kenneth Grech, Segretarju Permanenti fil-Ministeru tas-Saħħa, l-Anzjani u l-Kura fil-Komunità, is-Sur Brian St. John, Kap Eżekuttiv tal-Fondazzjoni għas-Servizzi Mediċi, u s-Sinj. Jacqueline Camilleri, Director General, Financial Monitoring and Control Unit fil-Ministeru tas-Saħħa, l-Azjani u l-Kura fil-Komunità, ħadu posthom madwar il-Mejda.

THE CHAIRMAN:  Tajjeb ngħid li l-Kumitat għad m’għandux kopja tal-kuntratt u għalhekk l-aġenda tal-lum hija d-diskussjoni dwar il-kirja.  Il-Ministru Tonio Fenech qed jitlobni sabiex jagħmel xi statement inizjali  biex jagħti briefing dwar l-iżvilupp ta’ din il-kirja.   Għaldaqstant nistieden lill-Ministru Fenech biex jagħmel l-ispjegazzjoni li jixtieq jagħmel.

ONOR. TONIO FENECH (Ministru tal-Finanzi, l-Ekonomija u Investiment):  Mr Chairman, inti bħala President tal-Kumitat tramite s-segretarja, il-ġimgħa l-oħra tlabt lill-Gvern sabiex jippreżenta l-kuntratt.  Il-Gvern fil-prinċipju m’għandux oġġezzjoni li jippreżenta l-kuntratt, però wieħed irid jiċċara li f’dan l-istadju l-kuntratt għadu mhux magħluq, jiġifieri bħalissa għad hemm issues li għadhom qed jiġu diskussi bejn iż-żewġ partijiet li allura jirrikjedu aktar diskussjoni.  Għaldaqstant, peress li l-kuntratt fih innifsu għadu mhux magħluq il-Gvern ma jħossx li f’dan l-istadju jista’ jippreżentah billi  għadu mhux definit.

Irrid ngħid li l-Kabinett nhar it-Tnejn li għadda kellu diskussjoni dwar din il-materja u nnnota wkoll dak li qal il-Kap tal-Oppożizzjoni fil-Parlament, fejn hu esprima s-sentiment tiegħu u qal li jekk il-Kumitat jiġi mogħti l-opportunità li jifli l-kuntratt qabel dan jiġi ffirmat, l-Oppożizzjoni lesta li tagħmel dan f’termini qosra biex ma jkunx hemm dewmien bla bżonn.  Il-fatt li d-diskussjonijiet qed jitwalu u allura l-istat ta’ fatt hu li lanqas il-kuntratt għadu ma ġie ffirmat, il-pożizzjoni tal-Gvern hi li aħna m’għandna l-ebda oġġezzjoni li, ladarba jkun maqbul bejn iż-żewġ partijiet, il-kuntratt jiġi ppreżentat lil dan il-Kumitat għall-iskrutinju tiegħu qabel il-Gvern jieħu d-deċiżjoni tiegħu li jiffirma.

THE CHAIRMAN:  Grazzi.  Naħseb li dan huwa żvolġiment pożittiv.  Kif diġà għedt, l-iskop ta’ dan il-Kumitat huwa wieħed ta’ skrutinju u m’għandu l-ebda poter li jimpinġi fuq id-deċiżjoni eżekuttiva tal-Gvern u qatt ma kien il-ħsieb ta’ dan il-Kumitat li jagħmel hakk.  Naħseb illejla f’din id-diskussjoni jistgħu jsiru ċerti mistoqsijiet u forsi jintalbu ċerti kjarifiki li jkunu jistgħu jsiru min-naħa tal-uffiċjali tal-Gvern li hawn preżenti li nassumi li huma involuti f’din il-ħaġa u għalhekk se nipproċedi b’din il-laqgħa tal-lum, imbagħad qabel naġġornaw nistgħu anke niftehmu dwar kemm ikun hemm bżonn laqgħat.  Jekk il-Ministru għandu idea meta se jkun lest il-kuntratt, inkunu nistgħu kważi kważi nagħtu indikazzjoni ta’ laqgħat proviżorji ħalli niżbrigaw il-proċess kollu.   

Nitlob lill-membri tal-media sabiex, jekk jogħġobhom, jirtiraw mill-Kamra.

Xtaqt nibda b’mistoqsija, li anke qed jagħmlu ħafna nies, u nindirizzaha lill-uffiċjal inkarigat mis-saħħa.   Għaliex inħass il-bżonn li jkun hemm sptar ta’ recovery jew riabilitazzjoni – kif qed jissejjaħ – meta l-idea tal-Isptar Mater Dei, li ġie inawgurat ftit tas-snin ilu, kienet li dan l-isptar għandu jservina u jaqdi lil pajjiżna għal ġenerazzjoni ta’ 20 jew 30 sena?  Kif issa żviluppa l-bżonn li nerġgħu nidħlu fi spiża addizzjonali li nixtru jew nikru sptar ġdid?   Meta kien qed jiġi definit u żviluppat l-isptar, l-iżvilupp demografiku u l-iżvilupp fil-qasam tas-saħħa kien qiegħed jiġi evalwat tajjeb?  

IT-TABIB KENNETH GRECH (Segretarju Permanenti fil-Ministeru tas-Saħħa, l-Anzjani u l-Kura fil-Komunità):   Il-pjanifikazzjoni għal sptar jew ċentru b’funzjoni jew servizz ta’ riabilitazzjoni ilu li beda, fil-fatt kien beda bejn l-1996 u l-1997.  Dak iż-żmien id-Dipartiment tas-Saħħa kien lesta l-medical brief tas-sistema tas-saħħa kollha li  kien jinkludi, fost affarijiet oħra, l-isptar il-ġdid, illum l-Isptar Mater Dei, u aspetti oħra ta’ servizz għas-saħħa.  Dawn l-aspetti oħrajn kienu jinkludu r-riabilitazzjoni, is-servizz tal-kura primarja, is-servizz tal-acute psychiatry kif ukoll affarijiet oħra bħal support services jew servizzi anke akkademiċi, bħall-medical school u l-Institute of Health Care (IHC), biex b’hekk ikun hemm pjan fuq bażi ħolistika mhux fuq bażi individwali.   Dan jissejjaħ whole system approach u dak iż-żmien ħadna dan l-approach  biex inkunu nistgħu nagħmlu l-pjanijiet tagħna għall-futur.  Il-medical brief tlesta, ġie konfermat fl-1998 –  għax kien proċess ta’ sentejn peress li kien jinkludi konsultazzjonijiet  u ppjanar fuq livell nazzjonali – u kien maqsum f’diversi biċċiet, pjanijiet u fażijiet.   Il-parti tar-rehabilitation – dak iż-żmien konna ngħidulu post acute rehabilitation li hija l-kura li pazjent jirċievi wara l-fażi akuta fl-isptar ġenerali akut – kienet pjanata li ma tkunx parti mill-isptar il-ġdid per se bħala acute hospital.  Fil-fatt wieħed irid jagħmel distinzjoni bejn il-fażi akuta li pazjent jgħaddi minnha, jiġifieri li bażikament jagħmel ftit ġranet l-isptar, dak iż-żmien f’St. Luke’s u issa ġewwa l-Isptar Mater Dei.  Illum on average pazjent ġewwa l-Isptar Mater Dei idum bejn erba’ u ħamest ijiem; hemm min idum inqas u hemm min idum aktar.   Mhux il-pazjenti kollha jkunu jistgħu imorru lura mill-ewwel lejn id-dar wara l-kura tagħhom fi sptar akut u allura jkollhom bżonn terminu ta’ żmien ta’ riabilitazzjoni.  Il-kelma “riabilitazzjoni” tfisser li pazjent jiġi riabilitat biex ikun jista’ jmur lura fil-komunità, f’daru.  U s-servizz ta’ riabilitazzjoni huwa separat kompletament mis-servizzi tal-isptar akut – u hekk għandu jkun – kemm fuq livell konċettwali kif ukoll fiżikament.   Jiġifieri s-sodod li għandna llum ġewwa l-Isptar Mater Dei huma sodod għal servizz akut u ma jinkludux, u qatt ma kien ippjanat li jinkludu, rehabilitation beds.  Fil-fatt fil-brief oriġinali kien hemm ċar li l-aspett akut ikollu madwar 850 sodda filwaqt li l-aspett ta’ riabilitazzjoni jkollu madwar 170 sodda.

THE CHAIRMAN:   Skużani qed inwaqqfek.  Jiġifieri flimkien mal-acute hospital kien hemm il-bżonn li jkun hemm jikkumplimentah recovery centre.

IT-TABIB KENNETH GRECH:  Mhux biss, irid ikollok ukoll is-servizz tal-kura primarja, irid is-servizzi fil-komunità, servizzi on long term .....

THE CHAIRMAN:  On site qegħdin nitkellmu.

IT-TABIB KENNETH GRECH:  Le, m’iniex qed nitkellem fuq on site imma qed nitkellem bħala servizzi nazzjonali li hemm bżonn jeżistu fil-qasam tas-saħħa.  Dak iż-żmien ma kienx hemm deċiżjoni dwar jekk ikunx on site jew off site; dak iż-żmien id-deċiżjoni ma tteħditx u ma kienx daqshekk rilevanti fejn ikun located, l-aqwa li jkun jeżisti.

THE CHAIRMAN:  Imma li jkun jeżisti flimkien biex inti jkollok ir-running effiċjenti tal-isptar.

IT-TABIB KENNETH GRECH:   Mhux tal-isptar, imma tas-sistema kollha nkluż l-isptar.

THE CHAIRMAN:  Imma ħalli nitkellmu fuq l-isptar.

IT-TABIB KENNETH GRECH:  Biex nirrispondi direttament il-mistoqsija tiegħek, l-Isptar Mater Dei qatt ma kien intiż li jkopri fih dawn il-170 sodda tar-riabilitazzjoni li qed nitkellem fuqhom.

THE CHAIRMAN:  Imma kien ikun neċessarju li dan ir-recovery jew rehabilitation centre ikun jikkumplimenta l-isptar kważi mmedjatament from day one it started running.  

IT-TABIB KENNETH GRECH:  Idealment iva.  Irridu niftakru wkoll li dak iż-żmien kien hemm diġà madwar 80 sodda ġewwa l-Isptar Zammit Clapp, jiġifieri dan l-isptar kien diġà jeżisti fis-sistema tagħna ta’ rehabilitation, però l-mudell tiegħu kien biss għar-rehabilitation tal-pazjenti li kellhom ‘il fuq minn 60 sena.   Aħna xtaqna li ovvjament niftħuha għax ir-riabilitazzjoni mhijiex xi ħaġa tal-anzjani biss imma hija xi ħaġa ta’ kulħadd u għalhekk kulħadd għandu jkun jista’ jagħmel użu minn dawn il-faċilitajiet.

THE CHAIRMAN:  Aktar mistoqsijiet?  L-Onor. Helena Dalli.

ONOR. HELENA DALLI:  Kif wasaltu għall-għażla ta’ St. Philip’s Hospital meta hawn binjiet oħra li jistgħu jkunu tajbin għal dan is-servizz?  Sejħa għall-offerti ma saritx u hemm service providers oħra li jistgħu jipprovdu dan is-servizz.   Kif ittieħdet id-deċiżjoni li għandu jkun St. Philip’s Hospital?

IT-TABIB KENNETH GRECH:  Id-deċiżjoni hija li service providers għas-servizz ta’ rehabilitation – almenu dak iż-żmien għax illum inbidlet xi ftit – ...

ONOR. HELENA DALLI:  Aħna għal-lum qegħdin nitkellmu.

IT-TABIB KENNETH GRECH:  Le, imma dak iż-żmien – qed nirriferi għas-snin 2009 u 2010, jiġifieri diġà għaddew sentejn, tlieta – ...

ONOR. HELENA DALLI:  Is-sitwazzjoni l-istess għadha.

IT-TABIB KENNETH GRECH:  Mhux proprju għax illum pereżempju, fil-privat infetaħ ċentru ta’ riabilitazzjoni fejn qabel ma kienx hemm.  

ONOR. HELENA DALLI:  Imma l-punt tiegħi hu li ċerti binjiet hemmhekk kienu.

IT-TABIB KENNETH GRECH:  Il-binjiet iva.

ONOR. HELENA DALLI:   Peress li qegħdin ngħidu li ħafna mill-equipment li hemm ġewwa St. Philip’s Hospital  huwa diżutli – pereżempju biex tiġi msewwija l-MRI li hemm l-ispiża tlaħħaq madwar €150,000 – allura it’s not a case għax hemm l-apparat, u dan apparti l-problemi tal-parking li hemm li niġi għalihom iktar tard.  Jiġifieri jien nixtieq inkun naf kif ittieħdet id-deċiżjoni ta’ St. Philip’s Hospital. 

IT-TABIB KENNETH GRECH:  Fuq l-MRI ma nafx minn fejn ġiet l-informazzjoni li hemm bżonn €150,000 għax aħna m’għamilniex analiżi li għandna bżonn ....

ONOR. HELENA DALLI:  Imma hemm min għamel.

IT-TABIB KENNETH GRECH:  Imma aħna m’għamilniex.  

ONOR. HELENA DALLI:  Naf li mhux intom.

IT-TABIB KENNETH GRECH:  Bħala Dipartiment tas-Saħħa m’għamilnihiex dik l-analiżi.  Jiġifieri jista’ ikun hekk, imma mhux qed ngħid li hu hekk.

ONOR. HELENA DALLI:  Għamluha nies professjonisti li kienu jaħdmu hemmhekk.

IT-TABIB KENNETH GRECH:   Jista’ ikun.

ONOR. HELENA DALLI:   Le, mhux jista’ ikun, lili tawni l-informazzjoni.

IT-TABIB KENNETH GRECH:  Wieħed irid jifhem ukoll il-proċess biex wasalna sa dan il-punt.  Fl-2008 – jien ma kontx involut direttament imma qed nitkellem minn dak li naf – kien hemm deċiżjoni li r-rehabilitation facilities isiru biswit jew fuq l-istess grounds ta’ San Vincenz de Paule Residence (SVPR) u kien beda l-proċess tal-MEPA u kien hemm diversi pjanijiet u bdew jimxu f’dik it-triq.  Naħseb imbagħad kien hemm tibdil ta’ deċiżjoni li ma jsirx hemmhekk għal żewġ raġunijiet, waħda għax ħassejna, anke conceptually, li sptar ta’ riabilitazzjoni m’għandux ikun parti minn faċilità ta’ long term care għax huma żewġ sistemi kompletament differenti u bżajna li jekk nagħmluh hemmhekk minflok ikun sptar ta’ riabilitazzjoni jispiċċa long term care bħall-bqija ta’ SVPR ....

ONOR. HELENA DALLI:  Imma ma kienx se jkun qed imiss magħha, kienu se jkunu fi blokki separati.

IT-TABIB KENNETH GRECH:   Imma fl-istess grounds faċċata ta’ xulxin.

ONOR. HELENA DALLI:  Meta kien ippjanat hekk ma kienx hemm nies f’dan il-qasam li qegħdin jgħidu li ma jagħmilx sens li nagħmluh hemmhekk?   Kif wara ndunajna li ma jagħmilx sens?

IT-TABIB KENNETH GRECH:  Ma nafx ngħidlek għax ma kontx involut jien direttament.

ONOR. HELENA DALLI:  Imma mhijiex serjetà li l-ewwel tippjana ....  Jekk meta tkun qed tippjana tkun qed tara li t-trend hija li l-affarijiet ma jsirux hekk għax hemm studji li juru li ma jagħmilx sens li jkunu hekk, allura kif saru dawn il-pjanijiet, intnefqu l-flus, imbagħad all of a sudden ngħidu li ma jagħmilx sens?

IT-TABIB KENNETH GRECH:   Naħseb wieħed irid japprezza li fil-qasam tas-saħħa l-affarijiet tant jevolvu malajr li wieħed li jkun qed iħares minn barra għal ġewwa, meta jara t-tibdil fi pjanijiet jgħid eżatt kif qed tgħid l-Onor. Dalli.

ONOR. HELENA DALLI:  Però aħna għandna l-vantaġġ li nħarsu lejn pajjiżi oħra li jkunu għaddew minn dawn l-affarijiet u meta qed jgħidu aħna rridu nisseparaw il-ġerjatrija minn mar-rehabilitation, aħna suppost inkunu tgħallimna minn hemmhekk biex ma nagħmlux dawk l-iżbalji, nonfqu l-flus, naħlu r-riżorsi, ngħidu li se nagħmlu hekk, imbagħad inbiddlu kollox!

IT-TABIB KENNETH GRECH:  Iva, aħna dejjem nitgħallmu minn barra.

ONOR. HELENA DALLI:  Qed ngħidlek hekk għax għedtli li l-affarijiet jinbidlu malajr.

IT-TABIB KENNETH GRECH:  Però anke barra minn Malta hemm diversi mudelli, jiġifieri m’hemmx mudell wieħed ta’ riabilitazzjoni.

ONOR. HELENA DALLI:  Hekk hu. Imma my question is:  Kif l-ewwel ġie deċiż hekk u sar ċertu investiment fuq hekk, imbagħad inbidlet l-idea għax intqal li ma jaqbilx li r-rehabilitation ikun mal-geriatric?

IT-TABIB KENNETH GRECH:  Kont ġej għaliha meta kont qed insemmi r-raġunijiet għalfejn kienet ittieħdet id-deċiżjoni li ma jinbeniex viċin l-SVPR.   Fil-fatt it-tieni raġuni li kont bdejt insemmi kienet minħabba l-ippjanar; fil-proċess li kellna mal-MEPA bdejna naraw li jkun hemm problemi biex tiġi sited fejn konna qed ngħidu aħna.   Jiġifieri kien hemm ukoll problemi ta’ ippjanar. 

ONOR. HELENA DALLI:  Milli segwejna fuq St. Philip’s Hospital ukoll jidher li se jkun hemm problemi ta’ ippjanar għat-tkabbir vis-à-vis l-parking.

IT-TABIB KENNETH GRECH:  Trid naqilbu fuq St. Philip’s Hospital?  

ONOR.  HELENA DALLI:  It’s all part of it.

IT-TABIB KENNETH GRECH:  Imma jien qed ngħid dak iż-żmien.

ONOR. HELENA DALLI:  Inti kont qed tgħidli kif wasaltu għal St. Philip’s Hospital, imbagħad waqafna fuq il-biċċa li kien hemm il-problema li l-ewwel kienet se ssir fejn hemm SVPR, imbagħad għedtu li dik kienet idea ħażina u bdejtu tfittxu x’imkien ieħor.

IT-TABIB KENNETH GRECH:  Hekk hu, u bdejna nfittxu x’imkien ieħor.

ONOR. HELENA DALLI:   Imma ma ħarġitx xi sejħa għall-offerti f’dan is-sens.

IT-TABIB KENNETH GRECH:  L-options li kellna kienu jew li nsibu art u nibnu mill-ġdid jew insibu bini li hu diġà lest.  U fil-fatt fittixna kemm l-art – kemm jista’ ikun tal-Gvern biex ma nonfqux flus – kif ukoll binja li hija adattabbli jew li diġà teżisti li tista’ tkun tieħu din il-funzjoni with minimal requirements, anke biex l-ispiża tibqa’  baxxa.  Dak iż-żmien kulħadd kien jaf – mhijiex xi ħaġa sigrieta – li St. Philip’s Hospital was slowing down in terms of services ta’ sptar privat u ovvjament ħarisna lejh bħala wieħed mill-options.  Jiġifieri b’mod naturali għedna li jekk dak l-isptar kien se jagħlaq tajjeb li nħarsu lejh; ma kienx hemm xi deċiżjoni fejn għedna li bilfors irid ikun dak l-isptar, anzi kien proċess li dam sentejn jew tliet snin.

ONOR. HELENA DALLI:  Jiġifieri ħaristu lejn postijiet oħrajn.  Liema kienu l-postijiet l-oħrajn?

IT-TABIB KENNETH GRECH:  Lejn art ħarisna mhux lejn postijiet.  

ONOR. HELENA DALLI:  Ħaristu lejn xi sptar ieħor?  

IT-TABIB KENNETH GRECH:  Le, sptar privat ieħor m’hemmx.

ONOR. HELENA DALLI:  Pereżempju l-Isptar Zammit Clapp jew l-Isptar Sir Paul Boffa issa li l-Onkoloġija se tmur l-Isptar Mater Dei.

IT-TABIB KENNETH GRECH:   Kemm l-Isptar Zammit Clapp kif ukoll l-Isptar Sir Paul Boffa huma pjuttost żgħar għall-bżonnijiet tagħna.  Apparti minn hekk, l-Isptar Zammit Clapp kellu bżonn extension u kien hemm ukoll problemi tal-MEPA.

ONOR. HELENA DALLI:  Mela ħaristu lejhom.

IT-TABIB KENNETH GRECH:  Iva ħarisna lejhom.

ONOR. HELENA DALLI:  Inti għedt li ħaristu lejn art biss.

IT-TABIB KENNETH GRECH:  Aħna ma ħarisniex lejn l-Isptar Zammit Clapp bħala sptar ta’ riabilitazzjoni għax meta inti tagħmel option appraisal tara x’użu jista’ ikollu dak il-post.  Jekk ikollok post available tara jekk tistax tużah għar-rehabilitation, għall-onkoloġija, għall-psikjatrija eċċ.  

ONOR. HELENA DALLI:  Lejn dak li qabel kien l-Isptar St. Luke’s ħaristu?

IT-TABIB KENNETH GRECH:  Le ma ħarisniex.

ONOR. HELENA DALLI:  Għaliex?

IT-TABIB KENNETH GRECH:  Għax id-direzzjoni li kellna kienet li St. Luke’s mhuwiex wieħed  mill-options li għandna nħarsu lejh.

ONOR. HELENA DALLI:  Imma  bla raġuni?

IT-TABIB KENNETH GRECH:  Jien qed ngħidlek id-direzzjoni li rċevejna aħna.

ONOR. HELENA DALLI:  Jiġifieri qalulkom biex ma tħarsux lejn St. Luke’s.

ONOR. TONIO FENECH:  Mr Chairman, nixtieq niċċara dan il-punt.

THE CHAIRMAN:   Il-Ministru Tonio Fenech.

ONOR. TONIO FENECH:  Rigward id-deċiżjoni fuq St. Luke’s tajjeb ngħidu li minn meta fetaħ l-Isptar Mater Dei id-deċiżjoni tal-Gvern kienet ċara, jiġifieri li l-bini fejn kien hemm l-Isptar St. Luke’s ma kellux jiġi ddedikat aktar għas-settur tas-saħħa.  Il-long term plan ta’ St. Luke’s għall-Gvern kienet li dan jiġi żvujtat biex eventwalment l-ispazju kollu tal-proprjetà – għax huwa fi spazju strateġiku ħafna u li jista’ ikun għandu potenzjal ekonomiku ħafna iktar wiesa’ għall-pajjiż – issir expression of interest, international call biex nippruvaw inġibu interess u investiment barrani f’kunċetti bħalma huma financial city jew education city, dan it-tip ta’ proġetti.  Tant hu hekk li meta l-Gvern għamel żjarat f’postijiet bħal Dubai u oħrajn li jattiraw ċertu investiment ta’ dan it-tip, kien wieħed mis-siti li kien jippreżenta as potential future projects li investituri jistgħu jħarsu lejhom.   

Il-Gvern, għall-valur strateġiku finanzjarju tal-art, li huwa stmat li tiswa l-miljuni minħabba l-post fejn qiegħda, ma kienx qed iħares lejn is-sit bħala  faċilità ta’ saħħa u allura beda l-proċess li jiġi żvujtat.  Anke l-faċilità tal-Isptar Karen Grech mhijiex faċilità li wieħed iħares lejha li se tibqa’ hemmhekk fit-tul.  Jiġifieri l-messaġġ li l-Gvern dejjem ta lill-Ministeru tas-Saħħa kien li bil-mod il-mod iridu jiżvujtaw mill-bini tal-Isptar St. Luke’s u allura qatt ma kien ikkunsidrat fl-istrateġija ekonomika tal-Gvern, mhux fl-istrateġija tas-settur tas-saħħa, li għandna nħarsu lejn li nibdew nimlew St. Luke’s għax probabbilment in a couple of years konna nispiċċaw b’rehabilitation facility mhux ta’ 280 sodda li għandna bżonn imma b’rehabilitation facility ta’ madwar 800 sodda għax nispiċċaw nerġgħu nagħmlu sptar ieħor.  Il-pajjiż ma jaffordjax sptar ieħor ta’ dak il-kobor meta għandna l-Isptar Mater Dei.  Jiġifieri d-direzzjoni lill-Ministeru tas-Saħħa kienet ċara li allura jispjega għaliex ma setgħux jikkunsidraw lill-bini ta’ St. Luke’s f’dan il-kuntest.

ONOR. HELENA DALLI:  Imma fil-fatt ma ġarax hekk.  

ONOR. TONIO FENECH:  Hekk ġara preċiżament.

THE CHAIRMAN:  St. Luke’s kiber bil-ġerjatrija.

ONOR. TONIO FENECH:  Le, dak Karen Grech.

ONOR. HELENA DALLI:  U lanqas ma sar dan il-business centre or whatever li qed issemmi, ħlief li ntnefqu dawk il-ħafna miljuni mill-Malta Enterprise.  Imbagħad x’ġara iżjed?

ONOR. TONIO FENECH:  Nerġa’ ngħid, ovvjament is-sit qiegħed jiġi żvujtat għax għad hemm faċilitajiet.  Secondly at this stage għadu qed jiġi ppreparat il-brief ta’ kif se jiġi marketed il-proġett innifsu.  Irridu niftakru li f’dawn l-erba’ snin kien hawn kriżi internazzjonali fejn l-aptit għal ċertu tip ta’ proġetti kbar ta’ dan is-sens naqas, però dan ma jfissirx li fil-futur  ma jerġax jemerġi.   U allura l-Gvern qed jgħid li dak huwa a national strategic asset li jrid jibqa’ jirriżerva u jiddedika għal dak l-iskop.   Jista’ jiġi Gvern ieħor u jbiddel l-istrateġija u jgħid li jrid jerġa’ jagħmlu sptar, dak jiddeċiedi hu, però dan il-Gvern strateġikament qed iħares lejh mil-lat ta’ użu ekonomiku aktar wiesa’ għall-pajjiż milli dak li kien tradizzjonalment.  Jekk aħna għandna bżonn rehabilitation facility l-option dejjem kienet sit ieħor tal-Gvern.  Kienet ġiet identifikata l-art oriġinarjament ħdejn RSPV imbagħad il-Kabinett kien iddeċieda li nikkunsidraw ukoll St. Philip’s Hospital għax dan kien tpoġġa fis-suq u allura għedna li għandu jiġi kkunsidrat.   Jiġifieri dan huwa l-istat ta’ fatt.  

ONOR. HELENA DALLI:  Dr. Grech, meta semmejt l-Isptar Zammit Clapp inti semmejt il-kwestjoni tad-daqs.

IT-TABIB KENNETH GRECH:  Id-daqs kien wieħed biss mill-fatturi, kien hemm fatturi oħra.

ONOR. HELENA DALLI:  Imma wieħed mill-fatturi kien id-daqs.  Mela forsi nistgħu niġu għall-mistoqsija li għamiltlek fil-bidu rigward St. Philip’s Hospital u l-kwestjoni li ssemmiet li se jiżdied in-numru ta’ sodod.  Nafu li tqajmet il-kwestjoni tal-MEPA u hemm min qed jgħid li dan it-tkabbir mhux se jkun possibbli minħabba problemi loġistiċi ta’ parking, etc.  Allura dan kif se jkun akbar minn dawk li rajtu qabel jekk ma jkunx jista’ jsir tkabbir?  Ma qistux li jista’ ikun ma tkunux tistgħu tkabbru daqskemm qed taħsbu?

IT-TABIB KENNETH GRECH:  Forsi jekk ma jimpurtax, nistaqsi lill-kollega tiegħi li ħadem flimkien mal-MEPA fuq din il-kwestjoni biex jispjega dwar dan għax huwa bniedem tekniku fuq dawn l-affarijiet u żgur li jista’ jispjega aħjar il-proċess li għaddejna minnu s’issa mal-MEPA fuq St. Philip’s Hospital fuq livell informali, għax ovvjament m’għamilniex applikazzjoni formali.  

ONOR. HELENA DALLI:  Imma la qegħdin nitkellmu fuq tkabbir, irridu nqisuha din għax b’dak l-argument allura stajt ħadt l-Isptar Zammit Clapp jekk mhux se jkollok permess għat-tkabbir.

IT-TABIB KENNETH GRECH:  Se nispjegawlek x’għamilna aħna flimkien mal-MEPA biex ikollna idea – għax at this point hekk għandna – jekk tkunx problema jew le.  Ikun tajjeb ukoll forsi anke nispjegaw li l-Gvern iddeċieda li jmur għal dan it-tip ta’ kuntratt ta’ lease u mhux ta’ xiri mill-ewwel proprju għax hemm il-problema tal-MEPA; inti ma tistax tixtri post jekk m’intix ċert li l-MEPA se tagħtik il-permess.  

THE CHAIRMAN:   Imma ma jagħmilx sens li jekk inti inċert mill-MEPA tibda tikrih minn issa paying €850,000 annually meta l-ħsieb tiegħek finali tista’ ma tirrealizzahx!   Illum lanqas min jixtri flat jew biċċa garaxx, qabel ma jkun ċert li l-permess tal-MEPA qiegħed hemm għal dak li jridu ma jidħol għal ebda committment ta’ ħlas, aħseb u ara tixtri sptar b’nefqa bħal dik u jkollok il-biża’ li l-MEPA tista’ ma tapprovax l-applikazzjoni!   Jiġifieri hemm l-applikazzjoni għall-MEPA subject li jkun hemm il-permess?

IT-TABIB KENNETH GRECH:  Ħalli nispjegaw il-proċess li għaddejna minnu, imbagħad niġu għaliha.  Is-Sur St. John huwa ċ-Chief Executive Officer tal-Foundation for Medical Services (FMS).

THE CHAIRMAN:  L-Onor. Franco Debono xtaq jagħmel domanda.

ONOR. AUSTIN GATT (Ministru għall-Infrastruttura, Trasport u Komunikazzjoni):   Noġġezzjona.

THE CHAIRMAN:   Onor. Debono, il-proċedura hi l-Kumitat jista’ jirregola l-proċedura tiegħu, imma jrid ikun hemm qbil unanimu.  La hemm oġġezzjoni, ma tistax tagħmel mistoqsijiet.  Li tista’ tagħmel huwa li titlob li tkun sostitut ma’ wieħed mill-Membri għax il-Membri tal-Kumitat biss jistgħu jagħmlu d-domandi.

Is-Sur St. John.

IS-SUR  BRIAN ST. JOHN (Kap Eżekuttiv tal-Fondazzjoni għas-Servizzi Mediċi):  Bid-dovut rispett jien ma nafx kif qed isiru ċerti assunzjonijiet li se jkun hemm problemi mal-MEPA.  Infatti l-issue tal-MEPA dejjem tkun top of our priority list meta nibdew naħsbu fuq proġett.  Fil-każ ta’ St. Philip’s Hospital meta aħna rajna l-possibilitajiet li nestendu l-bini – u  essenzjalment aħna naħsbu li tista’ testendih kważi bil-building mass eżistenti li hemm – ...  Biex nagħtikom idea illum bħala floor space hemm 7,685 metru kwadru.  L-area tal-art kollha hi 10,400 metru kwadru li għandha 23% built up.  Aħna għamilna l-pjanti b’mod li mill-art li hemm ntellgħu massa ta’ bini ta’ 7,400 metru kwadru.  Ovvjament aħna ma qagħdniex fuq il-pjanti għax fuq pjanta tista’ tagħmel ħafna affarijiet imma tlabna perit biex jagħmlilna project description statement,  kif anke tesiġi l-MEPA.  Dan il-project description statement intbagħat lill-MEPA u ġie revised anke fuq il-kummenti tal-MEPA u l-MEPA bagħtulna l-kummenti tagħhom anke fuq l-iżvilupp propost.  Ovvjament jien ma nistax ngħid li l-MEPA se tagħtina permess b’garanzija, imma lanqas nistgħu ngħidu li l-permess għall-estensjoni m’hemm l-ebda possibilità li joħroġ.   Skont il-project description statement li ppreżentajna aħna lill-MEPA u r-risposta li tawna l-MEPA stess anke bir-renderings ta’ kif jidher il-building mass tal-estensjoni proposta, il-kummenti li tawna ma jindikawx li l-permess huwa impossibbli li joħroġ.

ONOR. HELENA DALLI:  X’indikaw?

IS-SUR BRIAN ST. JOHN:  Indikaw pereżempju li jista’ ikun hemm impatt fuq il-building height.   Qalulna jekk nistgħux inwessgħu ftit biex anke l-ħajt jinżel.  Jiġifieri affarijiet bħal dawn.   

ONOR. HELENA DALLI:  U bħala parking?

IS-SUR BRIAN ST. JOHN:  L-isptar għandu ftit parking provision.  Bdejna nħarsu wkoll lejn l-art li hemm anke madwar St. Philip’s Hospital biex naraw jekk nistgħux nużawh għall-parking provision. 

ONOR. HELENA DALLI:  Imma l-MEPA x’qaltilkom fuq hekk?

IS-SUR BRIAN ST. JOHN:  Il-MEPA s’issa ma ddikjaratx pożizzjoni fuq il-parking.

ONOR. HELENA DALLI:  Imma it’s an important issue.  Allura kif tlabtu din l-indikazzjoni u ma daħħaltux il-parking fiha, meta it is of the essence.

IS-SUR BRIAN ST. JOHN:  As part of the normal application process of MEPA, you  have to go through a number of conditions.   L-ewwel ħaġa li tagħmel il-MEPA hu li toħroġ screening letter li fiha jkun hemm numru ta’ kundizzjonijiet, pereżempju titlob għal traffic impact assessment jew environmental impact assessment.  Jiġifieri dawn il-kundizzjonijiet joħorġu meta l-proċess tal-MEPA jibda formalment, tiġi sottomessa l-applikazzjoni l-MEPA, imbagħad il-MEPA tagħmel dawn il-kundizzjonijiet b’mod formali.  Li għamilna aħna huwa dak li jgħidulu preliminary submission meeting.  

ONOR. HELENA DALLI:  Imma li qed ngħid jien huwa li filwaqt li inti qed tgħid li l-MEPA tatkom indikazzjonijiet li jista’ ikun ma jkunx hemm problema fuq l-estensjoni, fuq parking ma ddiskutejtux and this is of the essence.

IS-SUR BRIAN ST. JOHN:  Yes, I absolutely agree that it’s of the essence and it’s part of the considerations and of development.
ONOR.  HELENA DALLI:  I think it’s a major part of the considerations.  Jien ma nistax nifhem kif tawkom indikazzjoni pożittiva meta l-parking ma kienx inkluż.

THE CHAIRMAN: Onor. Dalli, ippermettili ftit għax issa rrid nara jekk hemmx mistoqsijiet min-naħa tal-Gvern.  Il-Ministru Austin Gatt.

ONOR. AUSTIN GATT:  Sur St. John tikkonferma li hemm art estensiva li tibda minn ħdejn St. Philip’s Hospital u tibqa’ nieżla n-niżla kollha sal-kantuniera l-oħra li hija kollha tal-Gvern u li llum mhix mibnija?

IS-SUR BRIAN ST. JOHN:   Iva.  Ma nistax nikkonferma l-limitu tal-art, imma nikkonferma li hemm art tal-Gvern li hija adjacent mas-sit tal-Isptar St. Philip’s.  

THE CHAIRMAN:  Il-Ministru Joseph Cassar.

ONOR. JOSEPH CASSAR (Ministru tas-Saħħa, l-Anzjani u l-Kura fil-Komunità):  Dr. Grech tista’ tindika lill-Kumitat kemm hemm fil-preżent pazjenti għar-riabilitazzjoni ġewwa l-Isptar Mater Dei u ġewwa l-Isptar Karen Grech?

IT-TABIB KENNETH GRECH:  Bejn l-Isptar Mater Dei u l-Isptar Karen Grech, bħalissa hemm 178 pazjent li għandhom bżonn riabilitazzjoni.

ONOR. JOSEPH CASSAR:  Tista’ tikkonferma jekk fil-mument preżenti l-Gvern huwiex qiegħed jikri sodod għall-anzjani, imma mhux qed jikri sodod għar-riabilitazzjoni fil-privat, ġo private/public partnership?  

IT-TABIB KENNETH GRECH:  Iva, nikkonferma li qed nikru sodod għal-long term care, però mhux qed nikru sodod għar-riabilitazzjoni.   

ONOR. JOSEPH CASSAR:  Fil-mument preżenti ssemma li nfetaħ sptar ġdid jew klinika ġdida ta’ riabilitazzjoni.  Għandek indikazzjoni kemm tiswa kirja ta’ sodda għal pazjent tar-riabilitazzjoni f’din l-entità?  

IT-TABIB KENNETH GRECH:  Indikazzjoni biss imma, m’għandi xejn bil-miktub.  Il-prezz fis-suq illum huwa ta’ bejn €250 u €300 kuljum.

THE CHAIRMAN:  Imma għas-servizzi kollha mhux għas-sodda biss.  Hux hekk?

IT-TABIB KENNETH GRECH:  Hekk hu, għas-servizzi ta’ riabilitazzjoni.  

THE CHAIRMAN:  U l-Gvern fl-Isptar Mater Dei jew fl-Isptar Karen Grech kemm tiġih sodda kuljum?

IT-TABIB KENNETH GRECH:  Ħafna inqas, però l-amnmont ivarja.  Pereżempju, l-Isptar Mater Dei huwa iktar expensive mill-Isptar Karen Grech.
ONOR. HELENA DALLI:  Tista’ tgħidilna kemm?

IT-TABIB KENNETH GRECH:  Jekk ma jimpurtax insejjaħ lid-Director General Finance Administration fil-Ministeru tas-Saħħa sabiex tagħti din l-informazzjoni.

IS-SINJ. JACQUELINE CAMILLERI (Director General, Financial Monitoring and Control Unit fil-Ministeru tas-Saħħa, l-Anzjani u l-Kura fil-Komunità):  This is not a very easy question to answer.  Ir-raġuni primarja hija li aħna ma nitkellmux fuq kemm tiswa sodda fi sptar, imma l-ispeċjalità f’dak l-isptar.   Jiġifieri jekk naqbad l-Isptar Mater Dei ma nispiċċa qatt għax sodda fl-ITU tiswa mod, sodda ta’ high dependency tiswa mod, sodda f’dik li hija general surgery tiswa mod ieħor ...  

THE CHAIRMAN:  Id-domanda kienet dwar ir-rehabilitation.

IS-SINJ. JACQUELINE CAMILLERI:   Rigward rehabilitation jekk wieħed jieħu cash basis allocation – din ma tkunx qed tkopri l-operational cost incurred kollu – skont l-aħħar kalkoli li għandna, tiġi madwar €130. 

Importanti li niċċara punt ieħor.  Hemm ukoll element ta’ trasferiment ta’ nies mill-Elderly Department għar-Rehabilitation, xi ħaġa li mhijiex tissemma lanqas, fejn pereżempju jitħallsu l-pagi mill-Elderly Department imma fil-fatt qed jinqeda r-rehabilitation.  So the actual answer figure – biex nagħtik dik ir-risposta – m’għandix hawnhekk miegħi għax ovvjament trid tinħadem, però kif diġà għedt, on a cash basis tiġi madwar €130.

THE CHAIRMAN:   Il-Ministru Cassar.

ONOR. JOSEPH CASSAR:  Dr. Grech diġà spjega lill-Kumitat x’inhi eżattament riabilitazzjoni.  Jista’ jidħol f’aktar dettall u jgħidilna x’inhuma l-iżvantaġġi mediċi  li ċentru ta’ riabilitazzjoni li allura jinkludi riabilitazzjoni fil-kardjoloġija, in-neuro rehabilitation, fil-pulmunoloġija u fil-futur anke fil-pedjatrija li jkun viċin daqshekk ta’ residenza tal-anzjani u daqshekk ‘il bogħod minn sptar akut, anke in kwantu mobilità ta’ speċjalisti li jridu jimxu minn post għal ieħor?

IT-TABIB KENNETH GRECH:  Is-servizzi ta’ riabilitazzjoni jkollhom x’jaqsmu ħafna iktar u jkollhom ċerti links iktar fil-viċin mal-isptar akut għax il-pazjent qed imur minn servizz akut għal servizz ta’ riabilitazzjoni.  It-tieni nett għandna l-professjonisti, kemm tobba, paramediċi u nies oħrajn li jaħdmu fiż-żewġ bnadi, jiġifieri jkunu qed jaħdmu kemm fis-servizz akut kif ukoll fis-servizz ta’ riabilitazzjoni, allura ovvjament il-professjonist irid jaqsam il-ħin tiegħu bejn iż-żewġ postijiet.  Ħalli nagħtik eżempju.  Jekk aħna għandna riabilitazzjoni tan-neurology għandna n-neurologists li llum huma based ġewwa l-Isptar Mater Dei, però illum ukoll imorru l-Isptar Karen Grech biex jaraw ċerti pazjenti li jkunu hemmhekk, jiġifieri l-ħin tagħhom ikun shared.  Jiġifieri fuq livell kunċettwali u filosofiku biex niftehmu, aħna nħarsu lejn il-continuum ta’ care, ma nħarsux lejn episodju li jibda u jieqaf, imbagħad jibda episodju ieħor u jerġa’ jieqaf.  Bl-Ingliż insejħulha seamless care, jiġifieri mingħajr hiccups għax fl-aħħar mill-aħħar il-pazjent kura għandu bżonn.    

THE CHAIRMAN: Spjegazzjoni żgħira, Dr. Grech.   Jekk intom fil-bidu kontu ddeċidejtu li r-rehabilitation ma jkunx viċin tal-Isptar Mater Dei ... 

IT-TABIB KENNETH GRECH:  Inti qed tirriferi għall-RSPV.

THE CHAIRMAN:  Le, għall-Isptar Mater Dei mhux għall-RSVP; dak naf żgur fejn hu għax qiegħed fil-kostitwenza tiegħi!  Inti għedt li fil-bidu injorajtu l-idea li r-rehabilitation centre ikun fil-grounds tal-Isptar Mater Dei.

IT-TABIB KENNETH GRECH:  Le, mhux hekk għedt jien.  Jien għedt li dak iż-żmien ma kienx hemm deċiżjoni, la li jkun viċin l-Isptar Mater Dei u lanqas li ma jkunx.  

THE CHAIRMAN:  Imma llum qegħdin tgħidu li biex ikollok aktar effiċjenza u anke għal min irid imur minn post għall-ieħor, l-aħjar li jkun kemm jista’ jkun qrib l-acute hospital.  Allura għaliex ma kkunsidrajtux li jinbena recovery jew rehabilitation centre fl-Isptar Mater Dei?  Grounds hemm hemmhekk fejn jista’ jinbena.  

IT-TABIB KENNETH GRECH:  Fl-Isptar Mater Dei fadal spazju wieħed u forsi s-Sur St. John jista’ jelabora aktar dwar dan, imma …

THE CHAIRMAN:  Imma kkunsidrajtu li tagħmlu xi ħaġa fl-Isptar Mater Dei?  

IT-TABIB KENNETH GRECH:  Ir-risposta hija iva imma, kif kulħadd jaf, sentejn jew tliet snin ilu, waqt li kienu għaddejjin dawn il-kunsiderazzjonijiet u analisi, il-gvern ħa deċiżjoni li jkun aktar importanti anke għas-servizzi kif kienu dak iż-żmien u kif inhuma llum, li f’Mater Dei nikkreaw ċ-ċentru tal-onkoloġija u allura biddilna wkoll l-ħsieb tagħna għax rajna li kienet ta’ aktar prijorità dak il-ħin li jsir sptar tal-onkoloġija.  

THE CHAIRMAN:  Jiġifieri spazji aktar fil-grounds tal-Isptar Mater Dei m’hemmx?  Hemm estensjoni ta’ grounds konsiderevoli.

IT-TABIB KENNETH GRECH:  Li fadal huwa spazju wieħed fejn hemm il-helipad, li issa, minħabba l-onkoloġija, se jiġi located fuq il-bejt.  Iva, naħseb li hemm possibilità li jista’ jkun hemm.  

THE CHAIRMAN:  Imma milli nista’ nifhem it has been ignored.  

IT-TABIB KENNETH GRECH:  Le, it was not ignored.  Fil-costings li għamilna, u forsi s-Sur St. John jista’ jidħol fihom, għamilna analisi ta’ kemm tiġi tiswa kieku kellna nibnu from a green field site kif qed tgħid inti, u kieku kellna naddottaw bini li diġà huwa lest bħala sptar biex jagħmel l-istess funzjoni.  

THE CHAIRMAN:  Is-Sur St. John.

IS-SUR BRIAN ST. JOHN:  Bħala parti mill-proċess gew ikkunsidrati numru ta’ siti għal sptar ta’ riabilitazzjoni, fosthom kien hemm il-pjan oriġinali li jsir fil-grounds tal-SVPR.  

THE CHAIRMAN:  Imma jien dwar l-option li jsir fil-grounds tal-Mater Dei staqsejt. 

IS-SUR BRIAN ST. JOHN:  Jien bdejt biha biex nagħtikom il-kuntest tas-siti li ġew effettivament ikkunsidrati.  Pereżempju, ġiet ikkunsidrata l-art li hemm biswit l-Isptar Mater Dei jiġifieri fil-bypass int u sejjer lejn Birkirkara n-naħa l-oħra tal-isptar li essenzjalment ukoll hija art li ġie esproprijata bħala parti mill-proġett tal-isptar il-ġdid.  Ikkunsidrajna wkoll is-sit tal-isptar li kien iservi l-lebbrużi, jiġifieri dak is-sit li jiġi bejn San Ġwann u l-Għargħur.  Issa biex niġi għall-kalkoli, jekk tibni sptar ta’ daqs ta’ 21,000 metru kwadru – ovvjament trid tkejjel ma’ xi ħaġa – u …

THE CHAIRMAN:  Imma għaliex 21,000 metru kwadru meta fuq St. Philip’s qegħdin tgħidu li se testendu l-floor space b’14,000 metru kwadru?  Nitkellmu like with like għax jekk se żżidli 7,000 metru kwadru oħra, ovvjament se żżid l-ispiża.  

IS-SUR BRIAN ST. JOHN:  Aħna l-benchmark għamilniha fuq 21,000 metru kwadru.  

THE CHAIRMAN:  Imma trid tagħmlu fuq 14,000 metru kwadru biex nikkomparaw like with like.  

IS-SUR BRIAN ST. JOHN:  Minn fejn ġiet din tal-14,000 metru kwadru?  

THE CHAIRMAN:  Għax intom għedtu li l-Isptar St. Philip’s għandu floor space ta’ 7,685 metru kwadru  u tridu tagħmlu l-istess kobor ta’ art li allura x’ħin tgħoddhom jiġu madwar 15,000 metru kwadru.  

IS-SUR BRIAN ST. JOHN:  Bażikament il-green field site approach ħadniha fuq il-pjanti oriġinali li kien hemm ta’ SVPR li kienu 21,000 metru kwadru ta’ floor space.  B’dan l-approach jekk tinkludi l-furniture, il-medical equipment, is-soft furnishings, l-istorage systems eċċ. l-ispiża titla’ għal €54.1 miljun.  Dawk huma l-costings li saru fuq dawk il-pjanti. 

THE CHAIRMAN:  U kemm ikollok sodod?  

IS-SUR BRIAN ST. JOHN:  Ikollok 260 rehabilitation bed.  

THE CHAIRMAN:  Imma fl-Isptar St. Philip’s bi 15,000 metru kwadru ta’ floor space se jkollkom 260 sodda.  Tista’ tispjegali kif b’21,000 metru kwadru se jibqa’ jkollok 260 sodda?  Ma tagħmilx loġika.  (Interruzzjonijiet)  Tista’ tagħmel sodda waħda f’kull kamra jekk niġu għal dak! Imma ejjew naraw like with like.  

IT-TABIB KENNETH GRECH:  Inti għandek raġun taraha hekk, imma fi sptar ta’ riabilitazzjoni l-iktar li jieħdu spazju mhumiex is-sodod imma huma s-servizzi madwar is-sodod.  

THE CHAIRMAN:  Ħalli nagħmel mistoqsija biex tkun recorded.  15,000 metru kwadru  fl-Isptar St. Philip’s ikollna 260 sodda, u bi 21,000 metru kwadru ta’ floor space se jkollna 260 sodda.  Jekk hemm 7,000 metru kwadru ta’ floor space iktar għaliex nibqgħu bl-istess numru ta’ sodod?  Għax int l-ewwel tikkwantifika l-capital expenditure per bed, imbagħad tibda tagħmel il-paraguni.  

IS-SUR BRIAN ST. JOHN:  Nista’ nargumenta fuq il-bażi ta’ circulation spaces.  Pereżempju, il-medical brief li ġie definit f’Jannar 2010 kellu circulation spaces enormi.  Mill-punt tekniku, għax jien nista’ nikkummenta biss min-naħa teknika, fuq is-sit ta’ St. Philip’s tista’ tidħol binja li jkollha fiha 260 sodda b’dik l-estensjoni li semmejt qabel.  Qed insemmi 21,000 metru kwadru bħala benchmark biex nieħdu l-capital cost ta’ sptar ta’ riabilitazzjoni ta’ 260 sodda mibni …

THE CHAIRMAN:  Imma li għandek 7,000 metru kwadru iktar which means that it will cost even more u allura jekk qed nieħdu …

IS-SUR BRIAN ST. JOHN:  Jekk tieħdu proportion jiġi madwar €40 miljun.  

THE CHAIRMAN:  Imma mbagħad ikollok il-vantaġġ, kif qal Dr. Grech li huwa aktar aċċessibbli u qiegħed qrib l-isptar akut.  Imma almenu iċċarajna dan il-punt.  
L-Onor. Coleiro Preca.  

ONOR. MARIE LOUISE COLEIRO PRECA:  L-ewwel nett xtaqt nistaqsi xi affarijiet fuq dak li qal Dr. Grech.  Kemm Dr. Grech kif ukoll is-Sur St. John tkellmu fuq l-options li ġew ikkunsidrati qabel ma waqgħet id-deċiżjoni fuq St. Philip’s Hospital u jien m’iniex se mmur fuq dak li ġara f’dawn l-aħħar sentejn imma se mmur as back as the year 2000.  
Hawnhekk għandi graphic design ta’ dan id-dokument tal-FMS li kienet responsabbli mill-bini tal-Isptar Mater Dei u jekk wieħed iħares lejhom jara li fuq bażi ta’ Phase 2 u Phase 3 hemm kemm l-oncology centre oriġinali u anke rehabilitation unit.  Fis-sena 2000 kien deċiż li fejn kien hemm il-helipad oriġinarjament, jinbena jew ir-rehabilitation unit jew l-oncology centre.  Għal dan l-original plan kienu tħallsu xi flus lil Skanska biex tkopri l-proġett kollu jiġifieri Phase 1, 2 u 3, fejn ir-rehabilitation unit kienet parti minnu.  Imbagħad kien hemm il-pjanta – li għandi hawnhekk – tal-area tal-SVPR li ġiet scrapped u jien naħseb li hija ABC li ma tagħmilx a rehabilitation hospital fejn għandek a partly geriatric hospital and partly old people’s home u allura hawnhekk ukoll il-Gvern nefaq il-flus fuqha għal xejn.  Imbagħad kien hemm it-trasferiment tal-Isptar Zammit Clapp għall-Isptar Karen Grech bħala rehabilitation ġerjatriku li wkoll nassumi li sewa l-flus u anke tranġaw xi seba’ jew tmien swali biex setgħu jieħdu kemm il-parti ġerjatrika u anke l-mixed ward tar-rehabilitation li hemm illum li oriġinarjament kien in-neuro rehabilitation f’Sir Paul Boffa u anke allura t-traġitt tan-neuro rehabilitation ward minn Sir Paul Boffa Hospital għall-Isptar Karen Grech nassumi li sewa l-flus għax xejn ma jsir b’xejn.  Nixtieq inkun naf kif wara din l-ispiża kollha ta’ dan l-istudju fuq 12-il sena, illum ġie deċiż li jintgħażel St. Philip’s Hospital.  Nixtieqkom tgħidulna x’ġie jiswa dan biex inkunu nafu l-flus in total li dan il-pajiż ħareġ u marru fil-garbage bag.  

Imbagħad xtaqt nistaqsi lis-Sur St. John fuq dak li qal dwar l-issue tal-parking fejn St. Philip’s Hospital.  Il-MEPA m’hemmx għalfejn tiggwidak fuq parking għax kulħadd jaf li din għandha r-regolamenti tagħha dwar dan.  Min hu tekniku jaf li llum jekk tiftaħ sempliċement retail outlet, irid ikollok post għall-parking ta’ ċertu tip u jekk ma jkollokx allura trid tħallas.  Għal dak li jirrigwarda t-traffic impact assessment ma naħsibx li għandha bżonn tgħidlek il-MEPA biex tagħmlu għax taf li trid tagħmlu.  Issemmiet imbagħad l-art qrib tal-Isptar St. Philip’s li hija tal-Gvern u li wkoll għandha valur.  Fuq St. Luke’s kontu briefed mill-Gvern li m’għandkomx tikkunsidrawh bħala option għax huwa ass.  Imma allura mhux kull biċċa art f’dan il-pajjiż hija ass u tiswa l-flus?  Din l-art ta’ madwar l-Isptar St. Philip’s ukoll tiswa l-flus u tista’ tintuża għal affarijiet oħra.  Jiġifieri għandna bżonn inkunu nafu  l-valutazzjoni ta’ din l-art, liema art il-Gvern jista’ jagħmilha investiment f’xi ħaġa oħra u trendilu u issa, għax qed jikkonsidraha għall-parking, mhi se trendilu xejn u allura trid tiżdied mal-ispiża.  

Rigward l-issue tal-footprint, kien hemm diversi medical briefs, mhux biss dak li kien sar fl-1996 fuq is-sistema sħiħa tas-saħħa li parti minnha kienet fuq rehabilitation, imma hawnhekk għandi medical brief li sar bejn wieħed u ieħor fis-sena 2000 fuq rehabilitation u hawn ukoll il-footprint tal-ħteġijiet li hemm għal kull servizz tar-rehabilitation.  Dan jitkellem fuq l-inpatient ward li trid madwar 641 metru kwadru, il-physiotherapy unit li tieħu mhux ħażin għax hawnhekk għandek kwestjoni ta’ spazji u fil-fatt kien hemm ippjanat 549.5 metru kwadru, il-hydrotherapy unit li għadna ma nafux x’se jiġri dwarha għax hemmhekk żgur li m’hemmx pool u li f’dawn il-pjanijiet kienet ta’ 87 metru kwadru, l-occupational therapy unit kienet 279 metru kwadru, għall-ispeech therapy unit kien hemm 87 metru kwadru, għad-departmental areas kien hemm 134 metru kwadru u għas-support of discharge kien hemm 115 metru kwadru.  B’kollox dawn jiġu jammontaw għal 1,363 metru kwadru.  Jiġifieri huwa importanti li tispjegawlna kif il-footprint kibret daqshekk għax meta qegħdin nitkellmu fuq dawk li huma servizzi essenzjali li jridu jingħataw from a rehabilitation hospital – u jien ma ngħidx hospital imma centre – naraw li dawn huma ferm inqas minn dak li qed tgħidulna intom.  Issa smajna l-figura ta’ 14,000 metru kwadru.  

Is-Sinj. Camilleri semmiet ukoll l-issue tal-kirja ta’ €20 kull sodda għax hekk se tiġi tiswa l-kirja ta’ St Philip’s Hospital.  S’issa ħadd għadu ma spjega eżattament jekk meta qed ngħidu li se nikru sodda f’St Philip’s Hospital aħniex qed nirriferu biss għall-kirja.  Għax jien ukoll nista’ nagħtikom sodda u niċċarġja €20 imma meta qed nitkellmu fuq rehabilitation centre ma nkunux qed nirriferu għall-actual sodda jew għall-kamra imma għas-servizzi anċillari kollha li wieħed ikollu bżonn.  Jekk jien qiegħda f’rehabilitaiton centre għall-fiżjoterapija, mhux is-sodda biss għandi bżonn imma għandi bżonn ukoll il-fiżjoterapista, jekk għaddejt minn xi trawma forsi anke psychologist, eċċ.  Din l-issue tal-€20 s-sodda tridu tispjegawha ferm aktar.  

Imbagħad is-Sinj. Camilleri qaltilna li llum rehabilitation bed f’Mater Dei tiswa bejn €100 u €130.  Jien qed nifhem allura li unit costs preċiżi d-dipartiment sal-lum għad m’għandux minkejja …  

THE CHAIRMAN:  Onor. Coleiro Preca, aħjar tieqaf hawnhekk biex ikunu jistgħu jagħtuk ir-risposti imbagħad tkompli bid-domandi wara.  

ONOR. MARIE LOUISE COLEIRO PRECA:  Jien naħseb li jistgħu jamalgamaw, jiġifieri they sort them out bejniethom.  S’issa jien għadni qed nirreaġixxi għal dak li smajt.  Jekk fil-kas jinsew xi domanda, infakkarhom.  
Nafu li St. Philip’s Hospital infetaħ fl-1996, jiġifieri qed nitkellmu fuq binja ta’ 16-il sena ilu.  Saret evalwazzjoni tal-istat tal-bini?  Għax binja tal-llum mod u binja ta’ 16-il sena ilu mod ieħor.  Jekk saret din l-evalwazzjoni agħtuna rendikont tad-difetti li hemm, jew jekk m’hemmx difetti, għidulna li m’hemmx difetti.  Minn dak li qalilna s-Sur St. John jien fhimt li saru xi pjanti ovvjament la l-Gvern dieħel f’din il-kirja bl-iskop li jagħmel l-estensjoni.  Dawn il-pjanti jistgħu jitqiegħdu fuq il-Mejda tal-Kamra biex ikunu għad-dispożizzjoni tagħna u nkunu nistgħu nevalwawhom?  

Xtaqt ukoll inkun naf jekk mal-MEPA – u minn dak li qalilna s-Sur St. John jidher li kuntatt mal-MEPA kien hemm – saritx outline development brief.  X’sar eżattament?  Jekk huwa intenzjonat li bl-estensjoni se ngħollu sular, għalkemm intqal li l-MEPA diġà ġibdet l-attenzjoni biex kemm jista’ jkun ix-xogħol ma jsirx fl-għoli imma jkun iktar għall-wisa’ – il-MEPA ovvjament qed tqis biss l-issues ambjentali u ta’ ippjanar – sar stability test tal-area biex inkunu nafu x’terrain hemm fl-akkwata?  

Peress li hemm il-kontroversja dwar il-capacity tas-sodod – hemm min qed jgħid li dan għandu biżżejjed sodod għal 75 sodda filwaqt li l-Gvern qed jgħid li hemm biżżejjed għal 110 sodda – tistgħu tqiegħdu fuq il-Mejda tal-Kamra l-permessi tal-bini oriġinali li sar 16-il sena ilu biex naraw x’kien ġie approvat u nkunu nafu l-verità?  Dan m’iniex nitolbu għalija imma għan-nies hemm barra għax huma se jħallsu mhux aħna.  Jekk il-Gvern m’applikax għall-permessi tal-estensjoni, meta se japplika u min se jagħmel tajjeb għall-ispejjeż tal-MEPA f’din l-estensjoni?  Il-Gvern se jħallas it-tariffi tal-MEPA?  Nafu li t-tariffi tal-MEPA mhumiex €20 imma jitilgħu għal eluf ta’ ewro.  Kemm fil-fatt qed tikkalkulaw li se tkun l-ispiża għal tariffi tal-MEPA?  

THE CHAIRMAN:  Onor. Coleiro Preca, tridx issa jirrispondu għal dawn id-domandi?  (Interruzzjonijiet)

ONOR. MARIE LOUISE COLIERO PRECA:  Jiena ġejt hawn biex niddiskuti.  Ħalli nagħmel id-domandi imbagħad agħtuni r-risposti.  
THE CHAIRMAN:  Id-domandi li għandek se jkollok ċans tagħmilhom kollha.  Li qed nippruvaw ngħidu huwa jekk il-mistoqsijiet li saru s’issa …

ONOR. MARIE LOUISE COLLEIRO PRECA:  Imma huma qegħdin jopponu!  

THE CHAIRMAN:  Le, mhijiex kwestjoni ta’ xi ħadd jopponi.  Jekk tħoss li jkun aħjar għalik li tkompli bid-domandi …

ONOR. MARIE LOUISE COLEIRO PRECA:  Jien ġejt hawnhekk biex niddiskuti.  Nista’ nieqaf fuq il-parti tal-binja, imbagħad inkompli fuq il-parti klinika?  

THE CHAIRMAN:  Naħseb li jkun aħjar ħalli nieħdu l-affarijiet biċċa biċċa anke biex inkunu nistgħu nsegwu; dejjem hekk kienet il-konswetudni f’dan il-Kumitat.  

ONOR. MARIE LOUISE COLEIRO PRECA:  Għal dak li jirrigwarda equipment – qed nirriferi għas-servizzi li mhumiex kliniċi imma li huma parti mill-infrastruttura bħal pereżempju, lifts, air conditioning, ventilation, plumbing u elettriku – saret evalwazzjoni tal-qagħda tagħhom wara li ilhom 16-il sena stallati u anke wara li ilhom numru ta’ snin ma jintużawx?  Xi spiża se jidħol fiha l-Gvern għas-servizzi infrastrutturali tal-estensjoni?  Ovvjament jekk l-Isptar St. Philip’s se jikber, il-lifts li hemm illum u s-sistema ta’ estensjoni mhumiex se jkunu adegwati u jrid ikun hemm servizzi ġodda kompletament.  Xi spiża se jkun hemm f’dan is-sens?  Saret evalwazzjoni tal-health and safety equipment li hemm fl-isptar u dwar jekk dan iridx jinbidel?  Sar energy audit fuq is-sistema tal-elettriku u, jekk iva, is-sistema tinkorpora green initiatives f’kuntest ta’ energy saving jew alternative energy?  Niftakru li dan huwa sptar mibni 16-il sena ilu meta la kien hawn din l-awareness u lanqas kellna r-rabta li għandna llum bħala pajjiż membru fl-Unjoni Ewropea li nnaqqsu l-emissions  b’10%.  Hawnhekk qed nitkellmu fuq binja kbira li hija sptar u allura tinvolvi ħafna konsum ta’ enerġija.  Jekk dan se jkun ċentru komplut ta’ riabilitazzjoni, irid ikun hemm ukoll swimming pool, eċċ. u allura l-issue tal-ilma se tkun fattur, mhux biss għall-użu ta’ affarijiet oħra imma wkoll għal dan l-użu partikolari.  Hemm ippjanat il-bini ta’ ġwiebi fl-estensjoni ta’ dan iċ-ċentru għar-riabilitazzjoni?  Mal-ispiża ta’ €12 miljun għall-estensjoni li semma l-Ministru ftit ilu, hemm inkluż l-ispejjeż għal miżuri biex jiġu stallati servizzi maħsuba ħalli jitnaqqsu s-CO2 emissions?  
Mr Chairman, għalissa nieqaf hawn imbagħad inkompli fuq il-parti klinika.  (Interruzzjonijiet)  Jiena ġejt hawnhekk biex niddiskuti, min iddejjaq jismagħni joqgħod jistenna barra u jerġa’ jidħol kif nispiċċa.  Hawnhekk jien niġi nagħmel xogħli, inkella nista’ noqgħod id-dar.  (Interruzzjonijiet) Nagħmel xogħli għall-poplu, dak li suppost qed tagħmlu intom.  

THE CHAIRMAN:  Jekk jogħġobkom, ma nagħmlux cross debates.  Nitlob lill-uffiċjali mill-Ministeru tas-Saħħa sabiex jirrispondu għall-mistoqsijiet.  

IT-TABIB KENNETH GRECH:  Nibda bl-ewwel mistoqsija li għamlet l-Onor. Coleiro Preca dwar il-pjanta li kien hemm fuq il-brochure tal-FMS.   Il-proġett kollu tal-isptar il-ġdid kien dejjem ippjanat fuq tliet fażi; Phase 1 kien il-bini eżistenti llum, tal-acute, Phase 2 il-Medical School u l-IHC, u Phase 3 l-Oncology Centre, ir-rehabilitation u l-acute psychiatry.  Il-kwadru li hemm fil-brochure jinkludi tliet fażijiet, jiġifieri l-proċess komplut mill-bidu sal-aħħar.  Il-pjanijiet dettaljati u anke l-kuntratt li kellu l-Gvern – u s-Sur St. John jista’ jikkoreġini – ma’ Skanska kien għall-ewwel fażi biss.  Safejn naf jien, fil-pjanijiet jew fil-kuntratt li kellu l-Gvern ma’ Skanska ma kienx hemm inklużi Phases 2 u 3.  

ONOR. MARIE LOUISE COLEIRO PRECA:  Meta l-Prim Ministru tal-lum fl-2004 jew fl-2006 kien għamel l-aħħar ftehim biex jagħlaq ma’ Skanska u kien tahom mingħalija €12 miljun oħra, dak ma kienx jinkludi l-Phases 2 u 3?  (Interruzzjonijiet)  Kunu mija fil-mija  ċerti ta’ dak li qegħdin tgħidu għax inkella you will mislead lill-Kamra u lin-nies hemm barra.  Jekk m’hawnx min jaf preċiż mija fil-mija, jien lesta nistenna basta jkollna preċiżjoni.  

ONOR. TONIO FENECH:  Mr Chairman, nista’ nippreċiża ftit jien?  

THE CHAIRMAN:  Il-Ministru tal-Finanzi.  

ONOR. TONIO FENECH:  Mr Chairman, nista’ nippreċiża dwar dan għax proprju l-ewwel biċċa xogħol li kelli dak iż-żmien bħala Segretarju Parlamentari fil-Ministeru tal-Finanzi kienet li nagħlaq in-negozjati ma’ Skanska ħalli nagħlqu l-proġett.  Fil-proġett, li konna għamilna kien li qbadna aspetti minn Phases 2 u 3 li ma kenux fil-proġett oriġinali, qbadna dak li kien qed jiġi mibni u daħħalna fih, pereżempju, il-medical school.  Minħabba dawn il-bidliet fil-kuntratt imbagħad żdied ċertu valur ta’ xogħlijiet.  Jiġifieri l-Gvern kien ħa d-deċiżjoni li dan l-isptar irid jagħlqu darba għal dejjem u ma kienx se jagħlqu imbagħad jerġa’ jibda jibni “hawn” u “hemm” u allura qbadna l-aspetti li kienu verament kritiċi f’Phases 2 u 3 u daħħalnihom f’Phase 1 u nnegozjajna l-pakkett sħiħ u l-prezz finali.  Id-dettalji tal-prezz finali kemm kienu lanqas niftakarhom illum u m’għandix hawnhekk, imma kif qed jgħid Dr. Grech, il-proġett oriġinali kien jinkludi biss Phase 1 imbagħad kien hemm aspetti minn Phases 2 u 3 – li ma kenux kuntrattati ma’ Skanska – li daħħalnihom f’Phase 1 u qlajna affarijiet oħra, jiġifieri kien hemm kambjamenti ta’ dan it-tip.  Wara diskussjonijiet mal-Health dwar x’kienu l-aspetti f’Phases 2 u 3 l-iktar urġenti, dawn daħlu fin-negozjati.  (Interruzzjonijiet) Le, ma kienx hemm.  Fuq l-istess footprint ta’ binja li kien hemm.  
THE CHAIRMAN:  
Qabel inkompli nixtieq niġbed l-attenzjoni tal-Onor. Farrugia li għadu kemm poġġa madwar il-Mejda tal-Kumitat, li sabiex ipoġġi madwar il-mejda jrid ikun hemm il-kunsens tal-Kumitat kollu għax m’huwiex Membru tal-Kumitat u lanqas sostitut.  Onor. Farrugia, jekk trid tiġi madwar il-Mejda u tagħmel il-mistoqsijiet trid tagħmel talba formali li trid tiġi milqugħa unanimament minn dan il-Kumitat.  

Dr. Grech, tista’ tkompli bir-risposti.

IT-TABIB KENNETH GRECH:  Issemmew ukoll id-diversi briefs li saru matul is-snin.  Fil-fatt saru briefs fl-1996, fis-sena 2000 – dan ma kienx brief uffiċjali imma kien update tal-brief oriġinali – u sar l-aħħar wieħed fl-2010.  Kull brief fih il-bżonnijiet ta’ dakinhar u kif wieħed japrezza, fi 15-il sena, il-bżonnijiet jinbidlu u jkun hemm ukoll avvanzi fil-mediċina, u allura l-briefs jirriflettu l-kambjamenti fil-mediċina u jirrifletu wkoll id-differenza fid-daqs globali tal-bżonnijiet bħala metri kwadri.  L-aspetti essenzjali taċ-ċentru ta’ riabilitazzjoni, jiġifieri l-physiotherapy gym, l-occupational therapy gym, il-hydrotherapy unit u l-orthotics and prosthetics unit jinsabu f’kull brief.  (Interruzzjonijiet)  Hemm qegħdin u hemm se jkunu eventwalment meta jkollna…  

THE CHAIRMAN:  Jiġifieri fl-estensjoni ta’ St. Philip’s Hospital ikunu hemm ukoll?

IT-TABIB KENNETH GRECH:  Iva, meta u jekk ikollna l-estensjoni, huwa maħsub li dawn l-elementi kollha jkunu hemm għax kif qegħdin tgħidu sew, ma jistax ikollok ċentru ta’ riabilitazzjoni mingħajr ċerti affarijiet bħal hydrotherapy  pool.  

Fuq il-cost – u s-Sinj. Camilleri tista’ tispjega aħjar – tal-kirja ta’ St. Philip’s Hospital għal kull ġurnata diġà ssemmiet fil-pubbliku u m’iniex se nikkummenta dwar dan, imma bħal kull sptar li għandna bħalissa, il-cost biex immexxu l-isptarijiet jitqies fuq, l-ewwel nett, ir-riżorsi umani għax dawk huma l-akbar costs li għandna, fil-fatt dawn jammontaw għal bejn 60% u 70% tal-ispiża kollha, imbagħad hemm spejjeż oħrajn bħad-dawl u l-ilma, l-equipment u l-maintenance.  

THE CHAIRMAN:  Il-mistoqsija kienet jekk l-€20 jinkludux is-servizzi.  Naħseb li dawn huma għas-sodda biss.  

IT-TABIB KENNETH GRECH:  Dik ma nistax nirrispondik għaliha għax mhux jiena għedtha.
ONOR. MARIE LOUISE COLEIRO PRECA:  Mr Chairman, ħalli nispjega ruħi.  Kif diġà għedna, irridu nagħmlu paragun like with like.  Meta qed tgħidu li biex tikri mill-privat trid €250, ma tkunux qed tirriferu għas-sodda biss imma għas-servizzi tal-paramediċi, tal-konsulenti u tal-professjonisti kollha.  Issa meta tgħidu li sodda f’St. Philip’s Hospital se tinkera b’€20, you are misleading because you are not comparing like with like. (Interruzzjonijiet)  Din tal-€20 qalha l-Ministru fil-Parlament it-Tnejn tal-ġimgħa l-oħra.  

THE CHAIRMAN:  Xi jkopru l-€20?  Din hija mistoqsija skjetta u nitlobkom risposta skjetta.  

IS-SINJ. JACQUELINE CAMILLERI: Fuq l-€20 ma nistax nikkummenta għax m’għedthiex jien.  Id-domanda li sariti aktar kmieni kienet dwar kemm tiswa rehabiltiaion bed u r-risposta tiegħi kienet €130.  Xtaqt ngħaddi wkoll kumment fuq il-finanzi tal-Ministeru.  Kull service provider entity, u wieħed minnhom huwa r-rehabilitation, aħna għandna accounts team u bi pjaċir ngħid li rehabilition hospital huwa wieħed minn dawk il-government contribution entities li jekk wieħed jiftaħ l-official estimates jara line item għalih.  Il-€131 tidher li hija maħduma fuq it-tranche ta’ €11 miljun cash basis.  By simple division by the number of beds times the occupied patient days li qed neħduha full occupancy, li tiġi €131.  Ma’ dak, biex nerġa’ nikkjarifika, wieħed irid iżid affarijiet bħal, pereżempju jekk ikun sar refurbishment, id-depreciation tal-medical equipment eċċ.  Għandek ukoll staffing measures – li diġà alludejna għalihom earlier on u li f’kumpanija jissejħu intercompany charges – li m’iniex qed inżidhom.  

Għall-kumment li sar qabel irrid ngħid li rehabilitation hospital is one of those entities, like Mount Carmel Hospital, like Occupational Health and Safety u l-Medicines Authority li kellna qabel, li mhux talli huwa organizzat id-Dipartiment, talli jsiru wkoll audited accounts minn external auditors.  

THE CHAIRMAN:  Imma l-€850,000 fis-sena bħala lease xi jkopru?

IS-SINJ. JACQUELINE CAMILLERI:  Dwar dak ma nafx nikkummenta għax mhux min-naħa tiegħi.
THE CHAIRMAN:  Imma allura min jista’ jispjegalna?  Is-Sur Alfred Camilleri.

IS-SUR ALFRED CAMILLERI (Segretarju Permanenti fil-Ministeru tal-Finanzi, l-Ekonomija u Investiment):  Mr Chairman,  biex naslu għall-kirja u l-istruttura tal-kirja l-aħjar li ngħajjat lir-rappreżentant tagħna min-naħa tal-PriceWaterhouseCoopers, imma ovvjament, biex naslu hemmhekk irridu naslu għall-prezz li kien miftihem.  Irridu niftakru li oriġinarjament konna tlaqna minn xirja u issa wasalna f’kirja.  Jekk tridu, nidħlu f’dik l-istruttura u nimxu minn hemmhekk.  Araw intom!

ONOR. MARIE LOUISE COLEIRO PRECA: M’għandniex għalfejn nidħlu f’dan il-proċess at this point.

THE CHAIRMAN:  Forsi nistgħu nillimtaw ir-risposta għal x’jinkludi l-ammont ta’ €850,000.

ONOR. TONIO FENECH:  Għandek parti mill-ammont għall-kirja u parti għall- ...  Aħna l-post kollu se nikru mhux is-sodod biss.

THE CHAIRMAN:  Jiġifieri l-post kif inhuwa bħalissa, bi 80 jew 100 sodda.   Kemm fih sodod fil-fatt?

IS-SUR ALFRED CAMILLERI:  Bħalissa hemm 75 sodda.

ONOR. TONIO FENECH:  Però għandu potenzjal li jiżdied għal 110 sodod għax kull kamra tieħu fiha żewġ sodod.

ONOR. MARIE LOUISE COLEIRO PRECA:  Imma jistgħu jsiru żewġ sodod mhux diġà hemm żewġ sodod!

ONOR. TONIO FENECH:  Mhux kemm iddaħħal is-sodod!

THE CHAIRMAN:  Ħalli nkomplu fuq il-mistoqsijiet li għamlet l-Onor. Coleiro Preca.

ONOR. MARIE LOUISE COLEIRO PRECA:  Mr Chairman, Dr. Grech għadu ma rrispondinix fuq l-ispejjeż li saru fl-evalwazzjoni tad-diversi options, fosthom il-famuża ta’ SVPR.  Bħala persuna medika ma nistax nifhem kif jista’ jikkontempla li jsir a rehabilitation hospital ma’ geriatric hospital u old peoples’ home.  Xi spejjeż kien hemm involuti?  Dorna din id-dawra durella kollha għal 12-il sena biex wasalna għal St. Philip’s Hospital.  Dawn kienu spejjeż għalxejn li marru ġol-landa taż-żibel!  Kemm kienu l-ispejjeż kollha li saru?

IT-TABIB KENNETH GRECH:  Offhand ma nafx ngħidlek, però inġib l-informazzjoni u ngħidlek bl-eżatt.

ONOR. MARIE LOUISE COLEIRO PRECA:  Yes please.
IT-TABIB KENNETH GRECH:  L-ispejjeż li saru fuq tal-grounds ta’ SVPR kienu tal-pjanti.

ONOR. MARIE LOUISE COLEIRO PRECA:  Iva, imma l-pjanti mhumiex irħas lanqas!

IT-TABIB KENNETH GRECH:  Iva, imma dawk kienu l-ispejjeż, jiġifieri ma sarx xi xogħol ta’ bini jew tħammil tal-art.  L-ispejjeż li kien hemm kienu fuq il-pjanti li saru li ma kenux pjanti dettaljati imma kienu pjanti għal fini tal-permess tal-MEPA.

ONOR. MARIE LOUISE COLEIRO PRECA:  Kien hemm ukoll pereżempju l-ispejjeż tat-traġitt mill-Isptar Sir Paul Boffa Hospital għall-Isptar Karen Grech.  Jiġifieri qed nirriferi għall-ispejjeż li saru matul dawn it-12-il sena sakemm fl-aħħar wasalna għall-Isptar St. Philip’s.  Anke biex ġarrejtu mill-Isptar Zammit Clapp għall-Isptar Karen Grech u min-neuro rehabilitation ward fl-Isptar Paul Boffa għall-Isptar Karen Grech ukoll saru l-ispejjeż.  Kieku kien hemm mal-ewwel pjan bis-sens kienu jiġu ffrankati dawn l-ispejjeż kollha u kien isir mill-ewwel rehabilitation centre li kien jinkorpora kollox.

IT-TABIB KENNETH GRECH:  M’għandix din l-informazzjoni għandi bħalissa, però niġborhom kollha u nippreżentahom lill-Kumitat.

ONOR. MARIE LOUISE COLEIRO PRECA:  Thank you.
IT-TABIB KENNETH GRECH:  Kien hemm xi mistoqsijiet dwar l-Isptar St. Philip’s innifsu u nitlob lis-Sur St. John sabiex iwieġeb.  Jidhirli li waħda mid-domandi kienet jekk għamilniex evalwazzjoni tal-istat li jinsab fih l-isptar illum.

THE CHAIRMAN:  Is-Sur St. John.

IS-SUR BRIAN ST. JOHN:  Nista’ nikkonferma li saret l-evalwazzjoni tal-Isptar mill-FMS stess u anke minn tliet periti indipendenti f’dak li għandu x’jaqsam ma’ building fabric.  Nikkonferma wkoll li saru numru ta’ studji anke biex jevalwaw l-istat tas-sistemi li hemm ġewwa l-Isptar St Phlip’s.  For the record se nikkwota t-titlu tal-istudji li saru.  Sar “Analysis for Determining the Current Cost of the Installed Engineering Systems and Plants at St Philip’s Hospital”, sar ukoll “Survey of Existing Mechanical and Electrical Plant and Services at St. Philip’s Hospital”, sar eżerċizzju ta’ inventarju tal-isptar biex anke naraw it-tip ta’ inventarju li għandu fih l-isptar, u kif diġà għedt, sar il-project description statement – li ġie ppreżentat lill-MEPA – li ma sarx mill-FMS imma we engaged an indipendant architect to do it.  Fuq dak il-project description statement għandna wkoll il-preliminary comments tal-MEPA.  Jien għandi dawn l-istudji kollha u  m’għandi l-ebda problema li ngħaddihom lill-Kumitat.  
Intalbet ukoll informazzjoni dwar x’għamilna mal-MEPA.  Aħna mal-MEPA li għamilna huwa a pre-submission meeting biex anke f’termini ta’ due diligence ma nkunux qed nagħmlu assumptions fl-għama.  Kieku l-MEPA qalulna to forget it għax m’għandniex ċans nieħdu l-permess, jien kont immur għand il-Gvern u ngħidlu to forget it għax m’hemmx ċans li nieħdu l-permess.  Li qed ngħid illum huwa li l-MEPA ma qaltilniex hekk, però l-proċess tal-applikazzjoni għad irid jibda.  Hemmhekk imbagħad isiru l-kundizzjonijiet tal-MEPA bħala parti mill-proċess li jsir tal-applikazzjoni.  

ONOR. MARIE LOUISE COLEIRO PRECA:  Staqsejt ukoll dwar health and safety u energy audits.  Dawn huma kollha inkorporati f’dawn is-surveys, inventory and analysis?

IS-SUR BRIAN ST. JOHN:  Ma nistax nikkonferma li energy audit per sé sar.

ONOR. MARIE LOUISE COLEIRO PRECA:  Jiġifieri ma sarx.

IS-SUR BRIAN ST. JOHN:  Le, energy audit tal-isptar ma sarx.  
ONOR. MARIE LOUISE COLEIRO PRECA:  F’liema stadju se jsir?  

IS-SUR BRIAN ST. JOHN:  Eventwalment isir.  Tinsiex li jekk l-Isptar St. Philip’s jintuża bħala rehabilitation hospital, li tagħmel huwa li tuża l-enerġija b’mod aħjar.  Energy audit normalment tagħmlu biex tagħmel assessment ta’ kemm għandu konsum illum.  Jekk imbagħad trid timplimenta sistemi tal-lum, tista’ tagħmel sistemi ta’ metering, timers u sensors kif hemm fl-Isptar Mater Dei.  

ONOR. MARIE LOUISE COLEIRO PRECA:  Diġà huma kontemplati dawn?

IS-SUR BRIAN ST. JOHN:  Huma kontemplati bħala parti minn kull proġett li tagħmel l-FMS.
ONOR. MARIE LOUISE COLEIRO PRECA:  L-FMS ukoll kienet responsabbli għall-bini tal-Isptar Mater Dei imma dan l-isptar ma tantx għandu minn dawn is-sistemi!  
THE CHAIRMAN:  Ma nidħlux fuq l-Isptar Mater Dei għax inkunu out of order.

IS-SUR BRIAN ST. JOHN:  Nikkonferma li dawn il-miżuri jkunu kontemplati f’kull proġett li nagħmlu.  Anke llum, bħala requirement li jsir, minħabba l-limiti fuq l-emissjonijiet tas-CO2 u affarijiet bħal dawn, dawk jiġu kontemplati bħala parti mill-proġett.  
Intalbet ukoll kjarifika dwar ir-reservoirs.  Ma fhimtx eżatt jekk kontx qed tgħid għall-irrigation type reservoirs jew għall-hydro therapy ...

ONOR. MARIE LOUISE COLEIRO PRECA:  All sorts.  Tajt eżempju bil-hydrotherapy bħala aspett wieħed.
IS-SUR BRIAN ST. JOHN:  Il-MEPA, bħala parti mill-proċess tal-applikazzjoni tesiġi li jkollok il-water management systems fil-proġett.  Issa, jekk ikollokx reservoir jew tagħmilx soakaway reservoir u l-ilma jmur fih u jinżel ġol-water table, ovvjament huma deċiżjonijiet tekniċi li jittieħdu eventwalment, imma bħala water management system, proġett bħal dan, bħal kull proġett ieħor, irid ikollu.  Ovvjament, is-servizzi li jkun hemm bżonn fi sptar ta’ riabilitazzjoni, u l-hydrotherapy pool ovvjament hija waħda minnhom, se jkunu hemm.  
L-aħħar ħaġa li xtaqt niċċara hija dwar l-issue tal-environment impact assessment u traffic impact statement jew traffic impact assessment.  Dawn normalment joħorġu mill-kundizzjonijiet tal-MEPA.  Jiġifieri jiena m’għandi l-ebda raġuni li llum nagħmel traffic impact assessment fuq St. Philip’s Hospital.  L-ewwel prijorità tiegħi tkun to submit an application imbagħad, once I submit an application inkun nista’ nara x’hemm bżonn.

ONOR. HELENA DALLI:  Jiġifieri dan ukoll jista’ jkun short term.  Allura short term b’short term, għax ma ġiex ikkunsidrat l-Isptar St. Luke’s?
IS-SUR BRIAN ST. JOHN:  Bid-dovut rispett, ma nistax nirrispondik dwar dan.  Diġà ntqal li d-direzzjoni kienet li St. Luke’s ma nużawhx.

THE CHAIRMAN:  Imma sakemm tkunu qegħdin tagħmlu dan mal-MEPA, l-Isptar St. Philip’s jibqa’ magħluq?  Fl-opinjoni tiegħi tkun ġennata jekk tidħol f’investiment meta taf li jista’ ma jkollokx permess tal-MEPA.  Fil-frattemp, jekk il-MEPA tieħu sena jew sena u nofs – u jekk nieħdu l-kriterji normali tal-MEPA taf iddum ħames snin – x’se jiġri?  Jibqa’ magħluq, jew inkella nonfqu l-flus fuqu imbagħad jista’ jkollna re-consideration tiegħu?

IS-SUR BRIAN ST. JOHN:  Il-proċess tal-MEPA jkopri l-estenzjoni tal-Isptar St. Philip’s mhux il-building mass eżistenti.  Jiġifieri jekk il-building mass eżistenti jista’ jintuża, jintuża.  

THE CHAIRMAN:  Jekk fhimt sew, l-intenzjoni hija li dan jiġi estiz għal 260 sodda biex jilqa’ għall-bżonnijiet attwali u futuri.  X’wisdom hu li inti tinvesti biex tattrezzah, iġġibu running, għax illum huwa wieqaf, meta imbagħad taf li jista’ jkun li l-MEPA tirrifjuta li toħroġ il-permess u allura we will be back to square one?  Napprezza jekk xi ħadd jikkjarfika dan il-punt.
IS-SUR ALFRED CAMILLERI:  Mr Chairman, jimporta nintervjeni ftit hawnhekk?  Meta kien hemm il-proċess tal-negozjati biex jinxtara l-Isptar St. Philip’s aħna dħalna fih mhux ħażin.  Billi kien hemm il-ħsieb li dan l-isptar jiġi estiż, qabbadna lill-FMS biex jissottomettu l-pjanijiet tagħhom lill-MEPA.  Lill-MEPA kkonsultajniha mill-inqas darba, darbtejn, tliet darbiet u qabbathom jiktbuli ħalli żgur, meta nkun qed nikkwota, inkun qed nikwota tajjeb, għaliex jien ovvjament niddipendi fuqhom.  Fil-fatt il-MEPA kienu qalu hekk: 

“After having consulted further with the MEPA and as confirmed by means of a MEPA communication dated 18th November 2011, it transpires that for the property to be extended in volume and area, a development permit from MEPA is required.  It is also evident that such an application would be submitted to an environment impact assessment, which would study the following: 
1) impacts from solid wastes generated during construction, excavation and operation;

2) impacts due to possible contanimation by pollutants; 

3) impacts on transport routes subjects to congestion and related air quality/noise issues; 

4) impacts on existing land uses, such as underground land uses (Enemalta).  

The study is intended to identify the possible impacts of the development and proposed possible mitigation measures.  According to the MEPA it is very unlikely that the study would lead to a complete and outright refusal of the proposed development.”.  

ONOR. AUSTIN GATT:  Mr Chairman, jekk se jkollna kummenti mill-pubbliku, allura nitlob li tirregola. (Interruzzjonijiet)

THE CHAIRMAN:  Onor. Debono, ħu paċenzja.  Dan veru huwa Kumitat pubbliku, imma l-mistoqsija min-naħa tiegħi biex tkun tista’ tagħmel domandi diġà saret u ma kienx hemm qbil unanimu dwar dan mill-Kumitat.  Dan diġà ġie konstatat. (Interruzzjonijiet) Iva, kollox jiġi reġistat.  Għalhekk nitolbok tirrispetta l-konswetudni li dejjem ġiet addottata f’dan il-Kumitat u nirringrazzjak ta’ dan.

L-Onor. Coleiro Preca.

ONOR. MARIE LOUISE COLEIRO PRECA:  Xorta ħallejna d-dubju x’tista’ tagħmel il-MEPA, m’hemm xejn ċert.

THE CHAIRMAN:  Imma xorta waħda naħseb li għandu jkun hemm xi protezzjoni dwar dan il-fatt eventwalment fil-kuntratt finali.  Hekk jew hekk ikollna ċ-ċans li narawh u forsi dan il-punt jiġi spjegat iktar.

ONOR. MARIE LOUISE COLEIRO PRECA:  Ma qalulniex kemm hija l-valutazzjoni tal-art li ssemmiet li tista’ tintuża għall-parkeġġ.

THE CHAIRMAN:  Diġà qal qabel li ma kellhomx valuation ta’ dik l-art.

ONOR. MARIE LOUISE COLEIRO PRECA:  Imma jista’ jkollna, jekk jogħġobkom?  

ONOR. AUSTIN GATT:  Però jekk se nitolbu valutazzjoni tal-art tal-parkeġġ allura nitolbu valutazzjoni tal-art fejn kien ġej viċin SVPR u tal-art fl-Isptar Mater Dei ukoll għax it-tnejn  … (Interruzzjonijiet)  

THE CHAIRMAN:  Hekk hu, like with like; ma jimpurtax ikun hemm it-tliet valutazzjonijiet.

ONOR. MARIE LOUISE COLEIRO PRECA:  Skużani imma mhux hekk huwa l-każ.  Jien għalija jista’ jġib il-valutazzjoni tal-bċejjeċ tal-art kollha li għandu l-Gvern, però il-punt huwa li fl-Isptar St. Philip’s fl-aħħar mill-aħħar se ninvestu €12 miljun – dan x’qal il-Ministru fil-plenarja ġimgħa ilu – u €12 miljun għall-estensjoni.  Jekk se nieħdu biċċa art oħra, allura rridu nkunu nafu wkoll x’tiswa dik l-art għax trid tingħaqad mal-kumplament biex inkunu nafu r-rehabilitation hospital eżattament x’jiġi jiswielna.  Mhux hekk irridu nagħmlu?  

ONOR. TONIO FENECH:  Naqblu imma l-paragun irid ikun ukoll fuq il-binja l-oħra għax fil-proġett ta’ €52 miljun, l-art mhijiex inkluża bħala prezz u allura like with like trid tinkludiha wkoll.

THE CHAIRMAN:  Like with like fil-paraguni tlabnih fil-bidu nett.  

L-Onor. Philip Mifsud.

ONOR. PHILIP MIFSUD:  Mr Chairman, għandi żewġ mistoqsijiet u osservazzjoni.  Issemmiet b’ċerta persistenza l-option tal-Isptar San Luqa, imbagħad fl-istess nifs smajna kritika, jew aħjar kien hemm diversi mistoqsijiet, dwar l-awditjar tal-Isptar San Filippu rigward enerġija, ilma u struttura u donnu li qed ninsew li dawk il-ħafna mistoqsijiet li saru għall-Isptar San Fillippu japplikaw, forsi b’iżjed enfasi, għall-Isptar San Luqa għaliex hija binja iktar antika.  Jekk wieħed jieħu l-eżempju tal-parkeġġ – naħseb li kulħadd għandu l-esperjenza tal-Isptar San Luqa – probabbilment naħseb li hija aktar problema hemm milli f’kull post ieħor.  

F’ċertu ħin issemma wkoll l-ispazju li hemm fl-Isptar Mater Dei u l-bini tal-isptar tal-onkoloġija.  Jien xtaqt nistaqsi għaliex sptar tal-onkoloġija u mhux sptar ta’ riabilitazzjoni.  

Il-mistoqsija l-oħra li ridt nagħmel fuq l-Isptar San Filippu hija sarx kalkolu dwar wara kemm ikunu jistgħu jiddaħħlu l-ewwel pazjenti f’dan l-Isptar meta u jekk jiġi ffirmat il-kuntratt.  Il-pazjenti jidħlu immedjatament jew inkella jrid jgħaddi terminu ta’ żmien sabiex dawn ikunu jistgħu jidħlu?  

IT-TABIB KENNETH GRECH:  Rigward l-ewwel mistoqsija, bażikament il-bżonn li s-servizzi tal-onkoloġija u tad-dermatoloġija – irridu niftakru li hemm ukoll is-servizzi tad-dermatoloġija ġol-Isptar Sir Paul Boffa – ikunu parti integrali ta’ servizz akut hija essenzjali.  Illum il-ġurnata – fil-passat l-affarijiet kienu differenti – bil-mezzi u bit-teknoloġija li għandna u anke l-prassi tal-mediċina, huwa essenzjali li s-servizzi tal-onkoloġija u s-servizzi akuti l-oħrajn kollha jiġu integrati.  Allura għalhekk kien ta’ aktar priorità li nirrilokaw is-servizzi tal-onkoloġija fuq l-istess campus tal-Isptar Mater Dei.  

Saret ukoll il-mistoqsija dwar meta nkunu nistgħu nibdew indaħlu pazjenti.  Ovvjament, jekk isir il-ftehim, ikun hemm proċess tal-commissioning tal-isptar, inkunu ċerti li s-sistemi tad-dawl u l-ilma jkunu qed jaħdmu, nagħmlu chlorination biex inneħħu l-mikrobi fl-ilma, isir it-tindif ġenerali, il-preparamenti biex pazjenti jkollhom l-ikel, laundry services, eċċ, imbagħad il-pazjenti jkunu jistgħu jidħlu.

ONOR. MARIE LOUISE COLEIRO PRECA:  Liema huma s-sezzjonijiet tal-rehabilitation li se jidħlu hemmhekk?  Dawn mhux se jmorru qishom semi lukanda; dan huwa rehabilitation centre.  Liema sezzjonijiet se tieħdu hemmhekk? Is-sezzjoni tal-fiżjoterapija se teħduha hemmhekk?  Is-sezzjoni tal-orthotics and prosthetics se teħduha?  Il-hydrotherapy żgur li ma tistgħux teħduha għax m’hemm il-pool.  Xi ġimgħa ilu l-Ministru qal li mill-ewwel jistgħu jidħlu xi servizzi.  Huwa importanti li niċċaraw dawn l-affarijiet għax dan żgur li ma jistax jopera bħala rehabilitation centre mill-ewwel b’mod komplut.

IT-TABIB KENNETH GRECH:  Il-ħsieb, għax at this point hekk irid ngħid, huwa li l-pazjenti li jidħlu, l-ewwel nett ikunu inpatients, jiġifieri l-pazjenti li jkunu fis-swali, kemm min-naħa tal-Isptar Karen Grech kif ukoll xi rehabilitation patients ġewwa l-Isptar Mater Dei.  B’hekk mal-ewwel jimtlew żewġ swali ġewwa St. Philip’s Hospital imbagħad inkomplu nżidu …

ONOR. MARIE LOUISE COLEIRO PRECA:  Il-geriatric se teħduhom ukoll?  

IT-TABIB KENNETH GRECH:  Le, rehabilition biss.  Barra minn hekk imbagħad jitmexxew ukoll is-servizzi tal-outpatients tal-fiżjoterapija, tal-occupational therapy u anke tal-ortothics u l-prostetics.  Hydrotherapy pool m’għandniex u allura ma nkunux nistgħu mmexxu dawk is-servizzi.  

ONOR. MARIE LOUISE COLEIRO PRECA:  Jiġifieri se tibqgħu tużaw St Luke’s?

IT-TABIB KENNETH GRECH:  Iva, għalissa se nibqgħu nużaw St Luke’s.

THE CHAIRMAN:  Il-mistoqsija proprja kienet f’kemm żmien se jsir dan.
IT-TABIB KENNETH GRECH:  Fi żmien qasir, però ma nistax nippreċiża eżatt għax jiddependi minn kemm idum biex isir it-tindif, eċċ.  

THE CHAIRMAN:  Imma pereżempju, tliet xhur, sitta …

IT-TABIB KENNETH GRECH:  Le, ftit ġimgħat, dejjem jekk il-pjanijiet jimxu kif suppost.

THE CHAIRMAN:  L-Onor. Mifsud.

ONOR. PHILIP MIFSUD:  Hemm perjodu fejn qed tgħidu li pereżempju fi żmien ħames ġimgħat jew għaxar ġimgħat iddaħħlu n-nies?

IT-TABIB KENNETH GRECH:  Ma nistax inkun preċiż għax il-post mhuwiex tagħna, irridu nidħlu u naraw eżattament…

ONOR. MARIE LOUISE COLEIRO PRECA:  Għandkom il-human resources kollha in place?
IT-TABIB KENNETH GRECH:  Il-human resources huma l-istess li għandna llum għax n-numru ta’ pazjenti se jkun l-istess.  Kulma se nagħmlu huwa li nċaqilqu l-pazjenti minn post għal ieħor.

ONOR. HELENA DALLI:  U l-equipment?

IT-TABIB KENNETH GRECH:  L-equipment ukoll huwa l-istess li qed  nużaw illum.
ONOR. HELENA DALLI:  Jiġifieri se ġġorruh.  U li hemm fl-Isptar St. Philip’s se tneħħuh għax mhux tajjeb.

IT-TABIB KENNETH GRECH:  le, jekk hemm pereżempju sodod, se nużawhom.

ONOR. MARIE LOUISE COLEIRO PRECA:  It-teatri x’se tagħmlu bihom?  Dawn ma jintużawx għar-rehabilitation.

IT-TABIB KENNETH GRECH:  L-ispazju tat-teatri mhux se jintuża għall-operazzjonijiet.

ONOR. MARIE LOUISE COLEIRO PRECA:  Allura għal xiex se jintużaw?  
IT-TABIB KENNETH GRECH:  Se jiġu konvertiti f’gym u ....  

ONOR. HELENA DALLI:  Jiġifieri l-equipment li hemm se jitneħħa kollu. (Interruzzjonijiet)

THE CHAIRMAN:  Ippermettuli.  Qed ikun hawn ħafna cross debates għalhekk qed nagħfas il-priority button biex naqta’ l-microphones.  L-aħjar mod biex kulħadd ikun jista’ jsegwi huwa li ssir domanda u jkun hemm risposta għaliha.
Dr. Grech.

IT-TABIB KENNETH GRECH:  It-teatri jiġu cleared mill-equipment li għandu x’jaqsam mal-operazzjonijiet, ovvjament imbagħad jidħol apparat li jkollu x’jaqsam mal-fiżjoterapija u l-occupational therapy.

THE CHAIRMAN:  Ħalli naraw kif se naġġornaw.  Fid-dawl tal-istqarrija li għamel il-Ministru Fenech li l-kuntratt se jiġi diskuss fil-Kumitat qabel ma jkun iffirmat, allura, ħafna mill-mistoqsijiet li se nagħmlu llum jew li konna se nagħmlu għas-seduti li jmiss se jerġgħu jiġu ripetuti dakinhar li jkollna l-kuntratt bid-dettalji f’idejna…  Jista’ l-Ministru jagħtina indikazzjoni meta jaħseb li l-kuntratt ikun available?

ONOR. TONIO FENECH:  Indikazzjoni preċiża f’dan il-punt ma nistax nagħti.  Aħna bgħatna l-aħħar pożizzjoni tagħna dwar il-kuntratt, anke wara li għamel ir-review l-Avukat Ġenerali u qajjem xi aspetti li ried jindirizza l-operatur qabel ma nkunu nistgħu niffirmaw.  Jiġifieri the ball is not in our court.  Mr Chairman, malli jkolli indikazzjoni nikkomunika miegħek u nagħmlu l-arranġamenti.

THE CHAIRMAN:  Mela imbagħad nagħmlu timetable, nikkomunikaha lil kulħadd, ħalli kemm jista’ jkun niżbrigaw l-iskrutinju tal-kuntratt, kif anke ġie suġġerit mill-Kap tal-Oppożizzjoni.  Nirringrazzja lil kulħadd anke għall-mod kif imxiet il-laqgħa u r-risposti li ngħataw.

Fid-8:42p.m. il-Kumitat aġġorna.

